2

Монгол Улсын Их Хурлын 2009 оны ээлжит бус чуулганы 2009 оны 3 дугаар сарын 3-ны өдөр /Мягмар гараг/-ийн нэгдсэн хуралдаан 10 цаг 20 минутад Төрийн ордны  УИХ-ын чуулганы нэгдсэн хуралдааны танхимд эхлэв.


Улсын Их Хурлын дарга Д.Дэмбэрэл ирц, хэлэлцэх асуудлын дарааллыг танилцуулж, хуралдааныг даргалав.


Өглөөний нэгдсэн хуралдаанд ирвэл зохих 75 гишүүнээс 57 гишүүн ирж, 76.0 хувийн ирцтэй байв. Үүнд:


Чөлөөтэй: Д.Арвин, Х.Бадамсүрэн, Н.Батбаяр, Я.Батсуурь, Г.Батхүү, Р.Гончигдорж, Ц.Даваасүрэн, Д.Загджав, Д.Одбаяр, С.Оюун, Ч.Сайханбилэг, Ц.Цэнгэл, Ц.Элбэгдорж, Ө.Энхтүвшин   

Өвчтэй: Ц.Батбаяр, Д.Ганхуяг

Тасалсан: Л. Гүндалай, Х.Тэмүүжин 

Хоцорсон: Б.Батбаяр-1.00, С.Баярцогт-0.20, Л.Болд-0.30, Л.Гантөмөр-0.30, О.Чулуунбат-1.00
Нэг. Монгол Улсын 2009 оны төсвийн тухай хуульд нэмэлт, өөрчлөлт оруулах /төсвийн тодотгол/-тай холбогдуулан Монгол Улсын Ерөнхийлөгч Н.Энхбаяр үг хэлэв. 

Монгол Улсын Ерөнхийлөгч 10 цаг 32 минутад үг хэлж дуусав.    

Хоёр. Санхүү, эдийн засгийн хүндрэлийг даван туулах арга хэмжээний тухай Улсын Их Хурлын тогтоолын төсөл /эцсийн хэлэлцүүлэг/

Хэлэлцэж буй асуудалтай холбогдуулан Сангийн сайд С.Баярцогт, мөн яамны Эдийн засгийн нэгдсэн бодлогын газрын дарга Ж.Жаргалсайхан, орлогч дарга Г.Батхүрэл, Монголбанкны ерөнхийлөгч Л.Пүрэвдорж, дэд ерөнхийлөгч Д.Энхжаргал, тэргүүн дэд ерөнхийлөгч Б.Энххуяг, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Н.Мөнхзэсэм, Төсвийн байнгын хорооны зөвлөх Ё.Мөнхбаатар, Эдийн засгийн байнгын хорооны зөвлөх Ж.Батсайхан, референт Д.Цэцэгмаа нарын бүрэлдэхүүнтэй ажлын хэсэг байлцав. 

Тогтоолын төслийг эцсийн хэлэлцүүлэгт бэлтгэсэн талаархи Төсвийн болон Эдийн засгийн байнгын хороодын танилцуулгыг Улсын Их Хурлын гишүүн Ч.Улаан танилцуулав. 

Байнгын хороодын танилцуулгатай холбогдуулан Улсын Их Хурлын гишүүн Ц.Дашдоржийн асуусан асуултад Улсын Их Хурлын гишүүн, Ч.Улаан, Сангийн сайд С.Баярцогт нар хариулж, тайлбар хийв.

Байнгын хороодоос гаргасан зарчмын зөрүүтэй саналын томъёоллоор санал хураалт явуулав.  

Д.Дэмбэрэл: Анхны хэлэлцүүлгээр дэмжиж тогтоолын төсөлд нэмж тусгагдсан “Монгол Улсын Засгийн газрын гадаад зээлийг хүчингүй болгуулах, хөнгөлөлт эдлэх саналыг холбогдох улс, олон улсын байгууллагуудад тавьж шийдвэрлүүлэхийг Засгийн газар /С.Баяр/-т үүрэг болгосугай.” гэсэн 5 дахь заалтыг хасах гэсэн Төсвийн болон Эдийн засгийн байнгын хороодын дэмжсэн саналыг дэмжье.

Зөвшөөрсөн

45

Татгалзсан 

8

Бүгд 


53

84.9 хувийн саналаар дэмжигдлээ. 

Анхны хэлэлцүүлгээр дэмжиж тогтоолын төслийн хавсралтын 1-д нэмж тусгагдсан “Хөдөө аж ахуй, газар тариаланг дэмжих, хүнсний хангамжийг сайжруулах зорилгоор ОХУ-аас 300.0 сая ам. долларын зээл авах.” гэсэн хэсгийг хасах гэсэн Төсвийн болон Эдийн засгийн байнгын хороодын дэмжсэн саналыг дэмжье.

Зөвшөөрсөн

44

Татгалзсан 

10

Бүгд 


54

81.5 хувийн саналаар дэмжигдлээ. 

Анхны хэлэлцүүлгээр дэмжиж тогтоолын төслийн хавсралтын 7-д нэмж тусгагдсан  “100.000 айлын орон сууц“ хөтөлбөрийг хэрэгжүүлэх зорилгоор иргэдэд орон сууц худалдан авахад зориулж “300.0 тэрбум” төгрөгийн нэмэлт санхүүжилтийг /ипотек/  бий болгох“ гэсэн хэсгийг хасах гэсэн Төсвийн болон Эдийн засгийн байнгын хороодын дэмжсэн саналыг дэмжье. 

Зөвшөөрсөн

43

Татгалзсан 

12

Бүгд


55

78.2 хувийн саналаар дэмжигдлээ.



Анхны хэлэлцүүлгээр дэмжиж тогтоолын төслийн хавсралтын 8-д нэмж тусгасан “Говийн бүсийн дэд бүтцийг байгуулах, хөгжүүлэх” гэсэн хэсгийн хөрөнгийн эх үүсвэр болох “390.0 тэрбум төгрөгийг” Засгийн газрын өргөн мэдүүлсэн саналаар буюу “290.0 тэрбум төгрөг” болгож өөрчлөх гэсэн Төсвийн болон Эдийн засгийн байнгын хороодын дэмжсэн саналыг дэмжье. 

Зөвшөөрсөн

46

Татгалзсан 

8

Бүгд 


54

85.2 хувийн саналаар дэмжигдлээ.

Анхны хэлэлцүүлгээр дэмжиж тогтоолын төслийн 1 дүгээр хавсралтын 1-д нэмж тусгагдсан “Малчид, хөдөөгийн иргэдийг дэмжих бодлогын хүрээнд мал аж ахуйн гаралтай түүхий эд болох ноос, ноолуур, арьс шир, махны экспортыг нэмэгдүүлж эрх зүйн болон татварын таатай орчинг бүрдүүлэх арга хэмжээ авах”  гэсэн хэсгийн “…мал аж ахуйн...” гэсний дараа “мал болон” гэж нэмэх гэсэн Төсвийн болон Эдийн засгийн байнгын хороодын дэмжсэн саналыг дэмжье.

Зөвшөөрсөн 
37

Татгалзсан 

18

Бүгд 


55

67.3 хувийн саналаар дэмжигдлээ. 

Санхүү, эдийн засгийн хүндрэлийг даван туулах арга хэмжээний тухай Улсын Их Хурлын тогтоолын төслийг баталъя.  

Зөвшөөрсөн

46



Татгалзсан 

10

Бүгд 


56

82.1 хувийн саналаар тогтоол батлагдлаа. 

Тогтоолыг батлагдсан өдрөөс нь эхлэн дагаж мөрдөнө гэсэн горимын саналыг Улсын Их Хурлын гишүүн Ч.Улаан гаргав. 

Д.Дэмбэрэл: Тогтоолын төслийг батлагдсан өдрөөс нь эхлэн дагаж мөрдөнө гэсэн Төсвийн болон Эдийн засгийн байнгын хороодын гаргасан горимын саналыг дэмжье. 

Зөвшөөрсөн

45

Татгалзсан 

11

Бүгд 


56 

80.4 хувийн саналаар дэмжигдлээ. 


Уг асуудлыг 11 цаг 00 минутад хэлэлцэж дуусав. 


Гурав. Банкин дахь мөнгөн хадгаламжид баталгаа гаргах тухай хуульд нэмэлт оруулах тухай хуулийн төсөл /хэлэлцэх эсэх/


Хэлэлцэж буй асуудалтай холбогдуулан Сангийн сайд С.Баярцогт, мөн яамны Хууль, эрх зүйн газрын дарга Б.Ганбат, мэргэжилтэн Г.Сэлэнгэ, Санхүү, бодлого зохицуулалтын газрын дарга  Б.Батбаяр, орлогч дарга Х.Рагчаа, ахлах мэргэжилтэн Н.Түвшинжаргал, Монголбанкны ерөнхийлөгч Л.Пүрэвдорж, газрын дарга Ж.Ганбаатар, хэлтсийн дарга Г.Эрдэнэбаяр, ахлах мэргэжилтэн Э.Уламбаяр, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх А.Туул, Эдийн засгийн байнгын хорооны зөвлөх Ж.Батсайхан, референт Д.Цэцэгмаа нарын бүрэлдэхүүнтэй ажлын хэсэг байлцав. 


Хуулийн төслийн талаархи төсөл санаачлагчийн илтгэлийг Сангийн сайд С.Баярцогт танилцуулав. 


Төсөл санаачлагчийн илтгэлтэй холбогдуулан Улсын Их Хурлын гишүүн С.Бямбацогт, Н.Ганбямба, Ш.Сайхансамбуу, Д.Очирбат, А.Тлейхан, Х.Жекей, П.Алтангэрэл, Ж.Энхбаяр нарын асуусан асуултад Сангийн сайд С.Баярцогт, ажлын хэсгээс Л.Пүрэвдорж нар хариулж, тайлбар хийв. 


Хуулийн төслийг хэлэлцэх эсэх асуудлаар Эдийн засгийн байнгын хорооноос гаргасан санал, дүгнэлтийг Улсын Их Хурлын гишүүн Д.Балдан-Очир танилцуулав. 


Байнгын хорооны санал, дүгнэлттэй холбогдуулан Улсын Их Хурлын гишүүн Г.Занданшатар, С.Бямбацогт нарын асуусан асуултад Эдийн засгийн байнгын хорооны дарга, Улсын Их Хурлын гишүүн Ц.Баярсайхан, ажлын хэсгээс Л.Пүрэвдорж хариулж, тайлбар хийв. 


Улсын Их Хурлын гишүүн О.Чулуунбат санал хэлэв.


Д.Дэмбэрэл: Банкин дахь мөнгөн хадгаламжид баталгаа гаргах тухай хуульд нэмэлт оруулах тухай хуулийн төслийг хэлэлцье гэсэн саналыг дэмжье.


Зөвшөөрсөн

44


Татгалзсан 

4


Бүгд 


48

91.7 хувийн саналаар дэмжигдлээ.  


Хуулийн төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлэв. 


Уг асуудлыг 12 цаг 02 минутад хэлэлцэж дуусав. 

Дөрөв. Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, Бүгд Найрамдах Солонгос Улсын Гадаад хэрэг, худалдааны яам хооронд солилцсон Ноот бичгийг соёрхон батлах тухай хуулийн төсөл /анхны хэлэлцүүлэг/

Хэлэлцэж буй асуудалтай холбогдуулан Гадаад харилцааны яамны Азийн газрын захирал Б.Ганболд, мэргэжилтэн Д.Баярхүү, Консулын газрын захирал Д.Ганхуяг, Гэрээ, эрх зүйн газрын зөвлөх Н.Тулга, Улсын Их Хурлын Тамгын газрын зөвлөх Н.Тунгалаг, М.Элбэгдорж, Аюулгүй байдал, гадаад бодлогын байнгын хорооны референт П.Туяа нарын бүрэлдэхүүнтэй ажлын хэсэг байлцав.

Хуулийн төслийг анхны хэлэлцүүлэгт бэлтгэсэн талаархи Аюулгүй байдал, гадаад бодлогын байнгын хорооноос гаргасан санал, дүгнэлтийг Улсын Их Хурлын гишүүн Д.Хаянхярваа танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт болон санал гараагүй болно. 

Д.Дэмбэрэл: Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, Бүгд Найрамдах Солонгос Улсын Гадаад хэрэг, худалдааны яам хооронд солилцсон Ноот бичгийг соёрхон батлах тухай хуулийн төслийг анхны хэлэлцүүлгээр нь баталъя гэсэн Байнгын хорооноос гаргасан горимын саналыг дэмжье. 

Зөвшөөрсөн

44

Татгалзсан 

7

Бүгд 


51

86.3 хувийн саналаар дэмжигдлээ.

Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, Бүгд Найрамдах Солонгос Улсын Гадаад хэрэг, худалдааны яам хооронд солилцсон Ноот бичгийг соёрхон батлах тухай хуулийн төслийг баталъя. 

Зөвшөөрсөн 

27

Татгалзсан 

24

Бүгд 


51

52.9 хувийн саналаар хууль батлагдлаа.

Уг асуудлыг 12 цаг 07 минутад хэлэлцэж дуусав. 

Бусад. Эцсийн найруулга.

Улсын Их Хурлын дарга Д.Дэмбэрэл “Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, Бүгд Найрамдах Солонгос Улсын Гадаад хэрэг, худалдааны яам хооронд солилцсон Ноот бичгийг соёрхон батлах тухай”, “Мэргэжлийн боловсрол, сургалтын тухай”, “Боловсролын тухай хуульд нэмэлт, өөрчлөлт оруулах тухай”, “Аж ахуйн үйл ажиллагааны тусгай зөвшөөрлийн тухай хуульд нэмэлт, өөрчлөлт оруулах тухай”, “Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай”, “Засгийн газрын тусгай сангийн тухай хуульд нэмэлт, өөрчлөлт оруулах тухай”, “Хууль хүчингүй болсонд тооцох тухай” хуулиудын, “Санхүү, эдийн засгийн хүндрэлийг даван туулах арга хэмжээний тухай”, “Хуулийн төсөл буцаах тухай” Улсын Их Хурлын тогтоолын эцсийн найруулгыг тус тус уншиж танилцуулав

Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно. 

Улсын Их Хурлын гишүүд дээрх хууль болон тогтоолын эцсийн найруулгуудыг сонсов. 

Хуралдаан 12 цаг 10 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ 

НАРИЙН БИЧГИЙН ДАРГА                   



Ц.ШАРАВДОРЖ  

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ 







Б.ЭНХМАА

УЛСЫН ИХ ХУРЛЫН 2009 ОНЫ ЭЭЛЖИТ БУС ЧУУЛГАНЫ 

3 ДУГААР САРЫН 03-НЫ ӨДӨР (МЯГМАР ГАРАГ)-ИЙН 

НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Д.Дэмбэрэл: Улсын Их Хурлын ээлжит бус чуулганы 2009 оны 3 дугаар сарын 03-ны өдрийн нэгдсэн хуралдааны ирц 56 хувьтай байна. Ийм учраас энэ өдрийн хуралдааныг нээснийг мэдэгдье.

Чуулганы хуралдаанаар хэлэлцэх асуудлыг танилцуулъя. 

Санхүү, эдийн засгийн хүндрэлийг даван туулах арга хэмжээний тухай УИХ-ын тогтоолын төсөл, эцсийн хэлэлцүүлэг,

Банкин дахь мөнгөн хадгаламжинд баталгаа гаргах тухай хуульд нэмэлт, өөрчлөлт оруулах тухай хуулийн төсөл, хэлэлцэх эсэх,

Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, БНСУ-ын Гадаад хэрэг, худалдааны яам хооронд солилцсон Ноот бичгийг соёрхон батлах тухай хуулийн төслийн анхны хэлэлцүүлэг ийм гурван асуудал байна. 

Өнөөдрийн чуулганы хуралдаан Монгол Улсын Ерөнхийлөгч оролцож үг хэлэхээр санал өгсөн байгаа. Тийм учраас Ерөнхийлөгчийг уръя. Ерөнхий сайд, Засгийн газрын гишүүдийг уриарай. Монголбанкны ерөнхийлөгчийг бас уръя. Бид нарын хэлэлцэх асуудлын энэ Санхүү, эдийн засгийн хүндрэлийг даван туулахтай холбогдсон шийдвэрийн төслийг бид нар батлах гэж байгаа. 

Эрхэм гишүүд ээ, өнөөдрийн чуулганы хуралдаанд Монгол Улсын Ерөнхийлөгч оролцож байна. 2009 оны Монгол Улсын төсвийн тодотголтой холбогдуулан Монгол Улсын Ерөнхийлөгч үг хэлнэ. 

Ерөнхийлөгч таныг индэрт урьж байна.

Н.Энхбаяр: УИХ-ын дарга, эрхэм гишүүд ээ, 


Ерөнхий сайд, Засгийн газрын гишүүд ээ, 


 
УИХ-ын ээлжит бус чуулганаар Засгийн газрын өргөн барьсан “Санхүү, эдийн засгийн хүндрэл бэрхшээлийг даван туулах арга хэмжээний төлөвлөгөө”-г хэлэлцэж байгаа энэ үед “Монгол Улсын 2009 оны төсвийн тухай хуульд нэмэлт, өөрчлөлт оруулах тухай хууль”-ийн төслийг зэрэгцүүлэн хэлэлцэж эхэлсэнтэй холбогдуулж, Монгол Улсын Ерөнхийлөгчийн хувьд өөрийн байр суурь, санал бодлоо илэрхийлье. 


 
Миний энэхүү санал бодолд Монголын үйлдвэрчний эвлэлүүдийн холбооны ерөнхий зөвлөл болон төрийн бус бусад байгууллага, ард иргэдийн уулзахдаа хэлж ярьж, мөн захидал

хэлбэрээр ирүүлж байгаа санал давхар тусгагдсаныг хэлэх нь зүйтэй юмаа. 


 
Нэг. УИХ-аас батлах “2009 оны төсвийн тухай хуульд нэмэлт, өөрчлөлт оруулах тухай хууль” нь юуны түрүүн ард түмний нийтлэг эрх ашигт нийцсэн, нийгмийн тогтвортой байдлыг хадгалсан, санхүү эдийн засгийн хямралыг богино хугацаанд хүндрэл багатай давахад чиглэгдсэн оновчтой бодлого, арга замыг аль болохоор нарийн тодорхойлсон баримт бичиг байх ёстой гэдгийг зориуд тэмдэглэе. 


 
Санхүү, эдийн засгийн хямралыг хохирол багатайгаар даван туулахад төрөөс иргэдэд, хуулийн этгээдэд үзүүлж байгаа үйлчилгээний хүнд суртал, байгууллага, албан тушаалтны хөшүүн хойрго, хариуцлагагүй байдал, иргэд олон нийт, мэргэжлийн байгууллагуудын үгийг авдаггүй, тэр ч бүү хэл сонсдоггүй алдаа, дутагдал зэрэг шууд бус хүчин зүйл ихээхэн нөлөөлж байгааг та бид мэдэж байгаа. Иймд хямралыг даван туулахтай холбоотойгоор гарах аливаа шийдвэр нь хүнд суртлыг бууруулах, авлигыг арилгах арга хэмжээтэй уялдаатай байх ёстой гэсэн зарчмыг баримталж байх нь зүйтэй гэж үзэж байгаагаа илэрхийлье. 


 
Хоёр. 2009 оны төсвийн тодотголоор цалин болон бараа үйлчилгээний бусад зардлыг 20 хувиар буюу 133 тэрбум төгрөгөөр бууруулахаар тооцсон байна. Үүнтэй холбогдуулан шууд хэлэхэд төрийн албан хаагчдын цалинг 2009 оны 3 дугаар сарын 1-нээс эхлэн 20 хувиар, төрийн өндөр албан тушаалтны цалинг 30 хувиар бууруулах нь зохистой бус арга хэмжээ болно гэж үзэж байна. Энэ талаар Төрийн албаны тухай хуулийн 38 дугаар зүйлийн 38.2-т “Төрийн албаны зардлыг бууруулах арга хэмжээ авч төсвийн санхүүжилтийг хорогдуулах нь төрөөс олгож байгаа төрийн албан хаагчдад олгох төлбөрийг түр буюу бүрмөсөн зогсоох, тэдний цалин хөлс, нөхөх төлбөр, тусламж, тэтгэвэр, тэтгэмжийн хэмжээг бууруулах үндэслэл болохгүй” гэж заалт байдгийг ч анхаарах, мөн үүнийг дагаад төрийн албаны мэргэшсэн, тогтвортой байдлал алдагдаж, нийгэмд сөрөг үр дагавар гарч болзошгүй гэдгийг ч харгалзан үзэх ёстой гэж бодож байна. 


 
Монголын үйлдвэрчний эвлэлүүдийн холбооны зөвлөлийн 5-р хуралдаанаас Засгийн газрын энэхүү санал нь Хөдөлмөр, нийгмийн зөвшлийн гурван талт хэлэлцээр, Олон улсын хөдөлмөрийн байгууллагын конвенцийн заалттай зөрчилдөж байна гэж үзсэнийг ч анхааралдаа авч үзэх хэрэгтэй болов уу. 


 
Цалин авч байгаа нэг хүний цаана гэр бүлийнх нь дунджаар 4 гишүүн байгаа гэдгийг бодолцох хэрэгтэй. Мөн цалин бууруулж буй тэр хэмжээгээр хэрэглээ буурч, улмаар бизнесийн үйл ажиллагаа хумигдах, татварын орлого буурч болохыг ч бодох шаардлагатай. Төр өөрөө албан хаагчдынхаа цалинг бууруулж, нийгмийн баталгааг нь тодорхой эрсдэлд оруулах нь хувийн хэвшлийн ажил олгогч эзэд ажилтнуудынхаа цалин, хөдөлмөрийн хөлсийг дагаж бууруулах, ажилчдаа халах шалтаг, улмаар ажилгүйдэл нэмэгдэх шалтгаан болж, цаашлаад нийгмийн тогтворгүй байдал ч бий болох талтайг бас анхаарч үзэх ёстой юмаа. 


 
Иймд бид хямралыг юуны түрүүн цалин буруулах аргаар бус, харин нийгмийн баялгийг бүтээн бий болгохгүй, үр өгөөж нь хямралын энэ цаг үед иргэдийн амьдралд наалдацгүй хөрөнгө оруулалтын зардлыг бууруулах чиглэл баримталж, тодорхой бодлого гаргаж хэрэгжүүлэх нь зүйтэй гэж үзэж байна. Иргэд ч ингэхийг хүсч, мэргэжлийн эдийн засагчид ч үүнийг зөвлөж байна. 


 
Мөн бүх шатанд бууруулж болох цалингаас бусад зардлыг нухацтай тооцон үзэж, ялангуяа захиргааны үргүй зардлыг хямдруулах зэрэг өөр арга замыг төсвийн тодотголыг батлахдаа УИХ-аас тодорхой зааж өгөх нь зүйтэй гэж бодож байна. Төсвийн анхны хэлэлцүүлгийн явцад энэ талаар гишүүдээс олон санал гарсан нь ажиглагдаж байгаа. Би бас тэдний дэмжиж байнаа.

Гурав. Төсвийн тодотголыг хийхдээ аль болох дотоод нөөц бололцоогоо бүрэн дайчилж, үндэсний үйлдвэрлэлээ дэмжиж, орлогын эх үүсвэрийг нэмэгдүүлэх, нийгмийн халамжийг чухамхүү тэр халамж хамгийн их шаардагдаж байгаа эзэнд нь хүргэх зарчимд тулгуурлан боловсронгуй болгох нь зүйн хэрэг ээ. 


 
Төсвийн орлогыг нэмэгдүүлэхдээ одоо мөрдөгдөж байгаа зарим онцгой албан татваруудыг өсгөх чиглэл барих, татварын бааз суурийг өргөтгөх, орлого хураалтыг сайжруулах боломжийг судлах нь зүйтэй болов уу.

Өнөөдөр Монгол Улсад бүртгэлтэй 48800 гаруй аж ахуйн нэгж байгаагаас ердөө дөрөвний нэг нь буюу 12500 орчим нь бодитой татвар төлөгч байна. Татварын суурийг өргөжүүлэх аргаар энэ тоог хэрхэн, яаж өсгөх талаар гадаад улсуудад нэгэнт хэрэгжүүлж, тодорхой үр дүнд хүрч буй арга замуудыг ч санаа аван хэрэгжүүлж болох юм. 


 
Тухайлбал, төлсөн татварынх нь тодорхой хувьд төрийн үйлчилгээг үнэ төлбөргүй, эсхүл хөнгөлөлттэй хүртэх эрхийг татвар төлөгчид олгож, татвараа төлөх хөшүүрэг, урамшуулалыг бий болгох гэх мэт олон зүйлийг хийж хэрэгжүүлж болно. 


 
Одоогийн байдлаар манай төсвийн нийт алдагдал ДНБ-ний 12 хувьд хүрэх төлөвтэй байгаа нь дорвитой арга хэмжээ авч залруулах шаардлагыг Та бидний өмнө өөрийн эрхгүй тавьж байна. Төсвийн тодотголын баримт бичгийн төсөлд төсвийн алдагдлыг 6 хувь байхаар тооцжээ. Үүнийг бодитойгоор хангаж, ОУВС, Дэлхийн банк, бусад банк, санхүүгийн байгууллагуудтай хамтын ажиллагааны хөтөлбөртэй болж, гэрээ, хэлэлцээр байгуулж, ингэснээр хямралыг давахад шаардлагатай хөрөнгө мөнгөний дэмжлэг авах талаар Засгийн газар идэвхи, санаачилгатай ажиллах шаардлагатай байна. УИХ ч гэсэн тодорхой дэмжлэг үзүүлэх хэрэгтэй.

Дөрөв. Өнөөдрийг хүртэл Монгол Улс дэлхийн улс орнууд, олон улсын банк, санхүүгийн байгууллагуудтай гэрээ хэлцэл хийсэн боловч одоо хүртэл янз бүрийн шалтгаанаар эхлэхгүй байгаа томоохон төслүүдийг яаравчлан хэрэгжүүлж эхлэх шаардлагатай байна. 


 
Тухайлбал, 2003 онд амлагдаад, 2006 онд үндсэн гэрээ хэлцэл нь хийгдээд, санхүүжүүлэх төсөл нь удаа дараа өөрчлөгдсөн БНХАУ-аас олгох 300 сая ам.долларын хөнгөлөлттэй зээлийг яаралтай оруулж ирж, эргэлтэнд оруулах хэрэгтэй. 


 
Монгол Улсад нисэх онгоцны буудал барихаар Япон Улсын Засгийн газраас авах 250 сая ам.долларын хөнгөлөлттэй зээлийн асуудлыг түргэвчилж, ажлыг нь эхлүүлэх шаардлагатай байна. Мөн Азийн хөгжлийн банктай гэрээ хэлцэл хийгдэж, нэгэнт тохирсон Баруун бүсийн босоо тэнхлэгийн замыг барихад ашиглагдах 60 сая ам.долларын буцалтгүй тусламжийг яаралтай оруулж ирэх шаардлагатай. 
АНУ-ын Мянганы сорилтын сангаас авах 285 сая ам.долларын хэмжээний буцалтгүй тусламжийг авах нөхцлийг богино хугацаанд бүрдүүлэхэд онцгой анхаарал тавьж ажиллах хэрэгтэй болов уу. 


 
Эдгээр санхүүгийн эх үүсвэрийн нийлбэр дүн нэг тэрбум орчим ам.доллар болж байгаа бөгөөд энэ хөрөнгө мөнгө манай улсад орж ирж, тодорхой төслүүдийг санхүүжүүлж эхэлвэл ажлын байр шинээр бий болох, төсвийн орлого нэмэгдэхэд жинтэй хувь нэмэр болох нь эргэлзээгүй. 


 
Тав. Хямралд ороод байгаа ихэнх орон аль болох иргэдийнхээ орлогыг болон ажлын байрны тоог бууруулахгүй байх, ядуурал, ажилгүйдлийг нэмэгдүүлэхгүйн тулд нэмэлт санхүүжилтийн эх үүсвэрийг олж, хэрэглээ болон хөрөнгө оруулалт нэмэгдүүлэх бүхий л боломж, бололцоо, хөшүүргийг эрж хайж байгааг анхаарах нь зүйтэй. 


 
Бид өөрсдөө түргэн шуурхай ажиллаж, идэвхи санаачилга гаргаж, төсвийн хөрөнгө оруулалтыг илүү оновчтой болгож, гадаад, дотоодын хөрөнгө оруулалтыг хөхиүлэн дэмжих нь зүйтэй. Үүний тулд юуны түрүүнд жижиг, дунд үйлдвэрлэл эрхлэгчдийг бодлогоор дэмжих, тэдэнд үүрүүлсэн татвар, хураамжийг бууруулах, үйл ажиллагаанд нь чөдөр тушаа болж байгаа хүнд суртал, хээл хахууль, авлигыг таслан зогсоох зэргээр бизнесийн үйл ажиллагааг төр, засгаас дэмжих явдал эдийн засгийн хямралын эсрэг чиглэсэн бодлогын чухал хэсэг болох учиртай. 
Миний бие дотоодын нийт бүтээгдэхүүний 80 гаруй хувийг бүтээн бий болгож байгаа хувийн хэвшлийг хямралын энэ үед зориуд бодлогоор дэмжиж ажиллах ёстой гэсэн байр суурь баримталж байгаа юм. Ер нь хямрал, эдийн засгийн уналтын үед үүсдэг нэг гол аюул бол үйлдвэрлэл буурч, ажилгүйдэл гаарч, хүмүүсийн амьдрал доройтох явдал юм. Тиймээс энэ цаг үед эдийн засгийн тэргүүлэх бодлого, зорилт нь аль болох олон хүнийг ажилтай байлгах, цалин хөлстэй байлгах явдал мөн билээ. 


 
Иймд бүсээ чангалах, мөнгөний хатуу бодлого явуулах бус, харин аль болох олон хүнийг татаж хамруулж болох дорвитой бүтээн байгуулалтыг өрнүүлэх замаар ажил, амьдралтай болгох шаардлагатай байна. Энэ бол авто болон төмөр зам, орон сууц, далан, гүүр зэрэг ихэвчлэн дэд бүтцийн томоохон барилга байгууламжуудад хөрөнгө оруулалтыг татаж нэмэгдүүлэх бодлого гэсэн үг юм.

Түүнчлэн олон жил ярьж ирсэн ашигт малтмалын томоохон төслүүдийг эдийн засгийн эргэлтэнд даруй оруулж, улмаар иргэддээ “Эх орны хишиг”-ийг хүртээж эхлэх алхмыг ойрын үед хийх шаардлагатай гэж үзэж байна. 


 
Эцэст нь хэлэхэд “бүгдээрээ хэлэлцвэл буруугүй, бүлээн усаар угаавал хиргүй”” гэсэн ардынхаа мэргэн үгийг үйл ажиллагааныхаа зарчим болгож, хямралыг даван туулахтай холбоотой аливаа шийдвэрийг гаргахдаа ажил олгогч эзэд, үйлдвэрчний эвлэл, иргэний нийгмийн байгууллагуудтай нягт хамтран ажиллаж, нийгмийн олон талт зөвшилцөлийг хангаж ажиллахын чухлыг анхааруулъя. 


 
Анхаарал тавьсанд баярлалаа
Д.Дэмбэрэл: Монгол Улсын Ерөнхийлөгч танд баярлалаа. 2009 оны төсвийн тодотголтой холбогдуулж, таны гаргаж байгаа саналыг Улсын Их Хурал төсвийн тодотголыг хэлэлцэх үед харгалзан үзэж анхаарах болно. Ажил хэрэг болгох талаар анхаарна. Танд баярлалаа. 

За, гишүүд ээ. Хэлэлцэх асуудалдаа оръё. Санхүү, эдийн засгийн хүндрэлийг даван туулах арга хэмжээний тухай УИХ-ын тогтоолын төслийн эцсийн хэлэлцүүлгийг эхлэе. Тогтоолын төслийн талаар Эдийн засгийн болон Төсвийн байнгын хорооны хамтарсан санал, дүгнэлтийг УИХ-ын гишүүн Улаан танилцуулна. 

Улаан гишүүнийг индэрт урьж байна. 

Ч.Улаан: Улсын Их Хурлын дарга, эрхэм гишүүд ээ.

Улсын Их Хурлын ээлжит бус чуулганы 2009 оны 2 дугаар сарын 20-ны өдрийн нэгдсэн хуралдаанаар “Санхүү, эдийн засгийн хүндрэлийг даван туулах арга хэмжээний тухай “ Улсын Их Хурлын тогтоолын төслийн анхны хэлэлцүүлгийг хийж, эцсийн хэлэлцүүлэгт бэлтгүүлэхээр Төсвийн болон Эдийн засгийн байнгын хороодод шилжүүлсэн билээ. 

Нэгдсэн хуралдаанаар төслийн анхны хэлэлцүүлгийг хийх явцад хуралдаанд оролцсон гишүүдийн олонхийн саналыг авч дэмжигдсэн саналуудыг төсөлд нэмж тусган, найруулгын болон техникийн шинжтэй зарим засварыг хийж, төслийн эцсийн хувилбарыг бэлтгэснээ Та бүхэнд тарааж танилцуулсан.

Нэгдсэн хуралдаанд оролцсон гишүүдийн олонхийн саналыг авч тогтоолын төсөлд нэмж тусгагдсан зарим саналуудаас дурдвал:

Нэгдүгээрт, Тогтоолын төсөлд “Энэ тогтооолыг Улсын Их Хурлаар хэлэлцэх үед Монгол Улсын Ерөнхийлөгч болон Улсын Их Хурлын гишүүдээс гаргасан саналуудыг уг тогтоолыг хэрэгжүүлэх дэлгэрэнгүй төлөвлөгөөнд тусгаж ажиллахыг Засгийн газар /С.Баяр/, Монголбанк /Л.Пүрэвдорж/-д даалгасугай” гэсэн 4 дэх заалтыг нэмж тусгалаа. 

Тогтоолын төслийн 2 дахь заалтад ”Зээлийн хөрөнгөөр зөвхөн эргэн төлөгдөх нөхцөлтэй, экспортыг урамшуулсан, импортыг орлосон төслүүдийг санхүүжүүлэх” гэсэн 5 дахь дэд заалтыг нэмж тусгалаа.

3.Тогтоолын төслийн 2 дугаар хавсралтад “Боловсрол, эрүүл мэндийн салбарыг дэмжиж санхүү, эдийн засгийн хүндрэлийг даван туулах хөтөлбөрийн  төсөл”, “Хувийн хэвшилд  баталгаа гаргах тухай хуулийн төсөл болон холбогдох бусад хуульд нэмэлт, өөрчлөлт оруулах тухай хуулийн төсөл”, “Төмөр замын тээврийг сэргээн сайжруулах хөтөлбөрийн төсөл” гэсэн хэсгүүдийг нэмж тусгалаа. 

Тогтоолын төсөлд дараахь найруулгын болон техникийн шинжтэй засваруудыг хийсэн:

1.Тогтоолын төслийн гарчигтай нийцүүлэх үүднээс тогтоолын төслийн агуулга дахь “бэрхшээлийг” гэснийг хасав. 

2.Мөн тогтоолын төслийн 2 дугаар хавсралтын” боловсруулалтын явц” гэсэн хэсэг нь тогтоолд байх шаардлагагүй тул хассан болно.

3.Тогтоолын төслийн 1 дүгээр хавсралтын “Хэрэгжүүлэх арга зам”, 2 дугаар хавсралтын “Хариуцах байгууллага” гэсэн хэсгүүдийн зарим хэсэгт нь хариуцаж ажиллах байгууллага байхгүй байсан тул харъяалагдах чиглэлийн дагуу холбогдох байгууллагуудын нэрийг нэмсэн болно.

Төсвийн болон Эдийн засгийн байнгын хорооны хуралдаанд оролцсон гишүүд тогтоолын төслийн 1 дүгээр хавсралтын арга хэмжээний хөрөнгийн эх үүсвэрийг тогтоолын төслийн 2.2 дахь дэд заалтын “1.5 их наяд төгрөгт” багтаах нь зүйтэй гэж үзсэн тул Улсын Их Хурлын чуулганы хуралдааны дэгийн тухай хуулийн 23.2.3 дахь заалтыг үндэслэн анхны хэлэлцүүлгээр санал хурааж дэмжигдсэн дараахь саналуудаар дахин санал хураалт явуулсан юм. Үүнд: 

1.Нэгдсэн хуралдааны анхны хэлэлцүүлгээр дэмжиж тогтоолын төслийн хавсралтын 1-д нэмж тусгагдсан “Хөдөө аж ахуй, газар тариаланг дэмжих, хүнсний хангамжийг сайжруулах зорилгоор ОХУ-аас 300.0 сая ам. долларын зээл авах.” гэсэн хэсгийг хасав.  

2.Нэгдсэн хуралдааны анхны хэлэлцүүлгээр дэмжиж тогтоолын төслийн хавсралтын 7-д нэмж тусгагдсан  “100.000 айлын орон сууц“ хөтөлбөрийг хэрэгжүүлэх зорилгоор иргэдэд орон сууц худалдан авахад зориулж “300.0 тэрбум” төгрөгийн нэмэлт санхүүжилтийг /ипотек/  бий болгох“  гэсэн хэсгийг хасав.

3.Нэгдсэн хуралдааны анхны хэлэлцүүлгээр дэмжиж тогтоолын төслийн хавсралтын 8-д нэмж тусгасан “Говийн бүсийн дэд бүтцийг байгуулах, хөгжүүлэх” гэсэн хэсгийн хөрөнгийн эх үүсвэр болох “390.0 тэрбум төгрөгийг” Засгийн газрын өргөн мэдүүлсэн саналын дагуу “290.0 тэрбум төгрөг” болгож өөрчлөх гэсэн саналууд Байнгын хорооны хуралдаанд оролцсон гишүүдийн 2/3 хувийн саналыг авч дэмжигдсэн байна.

Мөн УИХ-ын гишүүдийн саналаар төсөлд нэмж тусгагдсан “Монгол Улсын Засгийн газрын гадаад зээлийг хүчингүй болгуулах, хөнгөлөлт эдлэх саналыг холбогдох улс, олон улсын байгууллагуудад тавьж шийдвэрлүүлэхийг Засгийн газар /С.Баяр/-т үүрэг болгосугай.” гэсэн 5 дахь заалт нь тогтоолын төслийн 2.2 дахь дэд заалтын “1.5 их наяд төгрөгийг олох” зорилттой зөрчилдөж байна гэж үзэж уг заалтыг хасах саналыг УИХ-ын гишүүн С.Баярцогт гаргасан бөгөөд уг санал нь Байнгын хорооны хуралдаанд оролцсон гишүүдийн  2/3 хувийн саналыг авч дэмжигдсэн байна. Түүнчлэн нэгдсэн хуралдааны анхны хэлэлцүүлгээр дэмжиж тогтоолын төслийн 1 дүгээр хавсралтын 1-д нэмж тусгагдсан “Малчид, хөдөөгийн иргэдийг дэмжих бодлогын хүрээнд мал аж ахуйн гаралтай түүхий эд болох ноос, ноолуур, арьс шир, махны экспортыг нэмэгдүүлж эрх зүйн болон татварын таатай орчинг бүрдүүлэх арга хэмжээ авах”  гэсэн хэсгийн “ …мал аж ахуйн..” гэсний өмнө “мал болон” гэж нэмэх” гэсэн УИХ-ын гишүүн Р.Рашийн санал Байнгын хорооны хуралдаанд оролцсон гишүүдийн  2/3 хувийн саналыг авч дэмжигдсэн байна

 Харин Улсын Их Хурлын чуулганы хуралдааны дэгийн тухай хуулийн 23.2.3 дахь заалтыг үндэслэн УИХ-ын гишүүн З.Алтай, Д.Одхүү нарын “төсвийн хөрөнгө оруулалтаар хийгдэж буй ажлыг Монгол Улсын аж ахуй нэгжээр гүйцэтгүүлэх, тухайн аж ахуй нэгжийн ажиллагчдын 90-ээс доошгүй хувь Монгол Улсын иргэд байх”, “импортоор орж ирсэн жижиг, дунд үйлдвэрийн тоног төхөөрөмжийг ашиглан шинээр ажлын байр бий болгосон нөхцөлд зөвхөн үйлдвэрийн тоног, төхөөрөмжийг импортын болон НӨАТ-аас чөлөөлөх.”,  УИХ-ын гишүүн Г.Занданшатар, Ц.Даваасүрэн нарын  “ хувийн хэвшилд баталгаа гаргах” гэснийг “ баталгаа, бонд, вексель” болгон нэмэх саналуудаар санал хураалт явуулах эсэх талаар тус тус санал хураалт явуулсан боловч Байнгын хорооны хуралдаанд оролцсон гишүүдийн 2/3 хувьд хүрээгүй бөгөөд дээрх саналуудаар санал хураалт явуулах шаардлагагүй гэж үзэж Байнгын хороо үзсэн байна.        

Улсын Их Хурлын эрхэм гишүүд ээ,

“Санхүү, эдийн засгийн хүндрэлийг даван туулах арга хэмжээний тухай” Улсын Их Хурлын тогтоолын төслийн эцсийн хэлэлцүүлгийг хийж зарчмын зөрүүтэй саналуудаар санал хураалт явуулан тогтоолыг баталж өгөхийг Та бүхнээс хүсье. 

Баярлалаа.

Д.Дэмбэрэл: Улаан гишүүнд баярлалаа. Байнгын хорооны санал, дүгнэлттэй холбогдуулаад, асуух асуулттай гишүүн байна уу? Дашдорж гишүүн асуултаа тавъя.

Ц.Дашдорж: Энэ нэгдүгээр хэлэлцүүлгийн үеэр чуулганаар санал хураагаад, тэр Говь-Алтай аймаг, Завхан аймгийн эрчим хүчний асуудал энэ санхүүгийн хүндрэл бэрхшээлийг даван туулах арга хэмжээний төлөвлөгөөний нэгдүгээр хавсралтанд тусаад өгсөн байсан юм. Тэгсэн чинь эцсийн хэлэлцүүлгэнд бэлтгэж орж ирэхдээ тэр нэн тэргүүний боловсруулж батлуулах шаардлагатай хуулийн төслийн жагсаалт буюу хоёрдугаар хавсралтанд орсон байна л даа. Тэгээд тэрэн дээрээ болохоор 2009 оны төсвийн төсөлд орох өөрчлөлтөнд тусгаж өгнөө гээд оруулж ирсэн байж байгаа юм. Нэгэнт санал хураагаад, анхны хэлэлцүүлгийн үед шийдсэн асуудал эцсийн хэлэлцүүлэгт орж ирэхдээ энэ ажлын хэсэг дээр ингэж өөрчлөгдөж орж ирж болдог юм уу, үгүй юм уу? энийг нэгдүгээрт тодруулъя. 

Хоёрдугаарт, Баярцогт сайдаас асууя. Бид бол ерөнхийдөө энэ саналыг гаргахдаа тэр 60.0 тэрбум төгрөгөнд нь багтаагаад, хямралын үеийн төлөвлөгөөн дотор нь тусгаад өгөөд явуулчих бололцоотой л гэж ингэж ойлгож л гишүүд дэмжиж, гаргаж ирсэн асуудал шүү дээ. Тэгэхээр энэ 2009 оны төсвийн тодотголд энэ асуудлыг бас нэрээр нь зааж, тусгаж өгч байгаа юм уу, үгүй юм уу?

Д.Дэмбэрэл: Завхан, Говь-Алтайн шугамын асуудлаар хэн хариулах уу? Улаан гишүүн, ажлын хэсгийн ахлагч. 

Ч.Улаан: Анхны хэлэлцүүлгээр дэмжигдсэн саналууд дээр бол ажлын хэсэг ажиллахгүй шүү дээ. Дэгийн хуулиар бол. Ерөөсөө ажлын хэсэг тэрийг одоо нэгтгээд Байнгын хороонд оруулсан. Байнгын хороон дээр асуудлуудыг авч үзээд, анхны хэлэлцүүлгээр дэмжигдсэн саналд өөрчлөлт орох болбол дэгийн хуулийн дагуу гуравны хоёроор дахин санал хураалт явуулах эсэх асуудлыг ярьж дамжигдэж байж цөөн хэдэн асуудал энд орж ирсэн. Бусад асуудлаар бол ямар нэгэн өөрчлөлт хасалт бол хийгээгүй. Хийх ч учир байхгүй шүү дээ. Харин ямар өөрчлөлт орсноо бол сая Байнгын хорооны хуралдааны шийдвэрийг би та бүхэнд дэлгэрэнгүй танилцуулсан гэж бодож байнаа. Өөр өөрчлөлт бол байхгүй ээ. 

Д.Дэмбэрэл: Баярсайхан дарга хариулах гээд байна уу, үгүй юу? Баярсайхан. Өөрчилсөн, энэ хасч өөрчлөх юман дээр чинь алга байна шүү дээ. Энэ нэг Үндсэн чиглэл болон Засгийн газрын хөтөлбөрт яг энэ чигээрээ байгаа билүү, үгүй билүү? Завхан, Говь-Алтайн шугамыг гээд оруулсан санагдана. За, Дашдорж.

Ц.Дашдорж: Ер нь энд Байнгын хороон дээр энэ асуудлыг хөндөөгүй. Байнгын хороон дээр тэр гуравны хоёроор нь батлагддаг юм уу, хасдаг саналууд нь бол ороод тусгагдаад явсан байгаа байхгүй юу. Энэ бол угаасаа анхны хэлэлцүүлгийн үеэр нэгдүгээр хавсралтанд нь тусаад өгсөн юм байна лээ. Тэгэхээр одоо бэлтгээд оруулж ирж байгаа юманд нь хоёрдугаар хавсралтанд нь тэгээд төсвийн, энэ 2009 оны төсвийнх нь тодотголд нь суулгаж өгнө гэсэн ийм л юм орж ирж байгаа байхгүй юу. Тэгэхээр чинь энэ чинь өөрчлөгдсөн гэж ойлгож болох юм байгаа биз дээ?

Д.Дэмбэрэл: Баярцогт сайд.

С.Баярцогт: Байнгын хороон дээр хэлэлцүүлэг хийж байх явцад бол Дашдоржийн гишүүний асуудал яригдаагүй. Гэхдээ энэ нь өөрөө хоёр хавмралтын хоёрдугаар хавсралтанд нь орвол өөрөө их зохистой байнаа. Яагаад гэвэл энэ асуудал бол төсвийн тодотголоор шийдэгдэх асуудал байгаа учраас хуулийн жагсаалтан дээр нь оруулъя гээд тэгээд хоёрдугаар хавсралтын эхэнд нт оруулсан байгаа шүү дээ. Тэрнээс яг арга хэмжээ болгож дээд талын хавсралтанд оруулахаар болохгүй байгаа байхгүй юу. Тэгээд бид нар арга хэмжээ болгоод, мөнгөтэй хөтөлбөр боловсруулах, хууль боловсруулах байсан бүх хэсгийг эхний хэсгээс нь аваад хоёрдугаар хэсэг рүү нь оруулсан байгаа шүү дээ. Хоёрдугаар хэсэг чинь бол нэн тэргүүнд боловсруулж батлуулах шаардлагатай хууль, УИХ-ын бусад шийдвэрийн жагсаалт гэсэн байгаа тэр лүү оруулсан байхгүй юу. Тэрнээс асуудал нь бол ерөөсөө хасагдаагүй. Зохион байгуулалтын ийм асуудал болсон юм. 

Д.Дэмбэрэл: Асуудал нь байгаа гэж ойлгогдож байна. Байрлал нь солигдсон юм байнаа. 

Эрхэм гишүүд ээ, асуулт, хариулт дууслаа. Байнгын хороо зарчмын зөрүүтэй саналын томъёололууд оруулж ирсэн байна. Эдгээр саналуудаар санал хураалт явуулъя. 

Байнгын хороогоор дэмжигдсэн саналууд. 

1.Нэгдсэн хуралдааны анхны хэлэлцүүлгээр дэмжиж тогтоолын төсөлд нэмж тусгагдсан “Монгол Улсын Засгийн газрын гадаад зээлийг хүчингүй болгуулах, хөнгөлөлт эдлэх саналыг холбогдох улс, олон улсын байгууллагуудад тавьж шийдвэрлүүлэхийг Засгийн газар /С.Баяр/-т үүрэг болгосугай.” гэсэн 5 дахь заалтыг  хасах гэсэн санал оруулж ирсэн байна. Байнгын хорооны саналаар санал хураалт явуулъя. Саналыг дэмжье. Хасах саналыг дэмжье.

Санал хураалтад 53 гишүүн оролцож, 45 гишүүн зөвшөөрч, 84.9 хувийн саналаар хасах санал дэмжигдлээ. 

2.Нэгдсэн хуралдааны анхны хэлэлцүүлгээр дэмжиж тогтоолын төслийн хавсралтын 1-д тусгагдсан “Хөдөө аж ахуй, газар тариаланг дэмжих, хүнсний хангамжийг сайжруулах зорилгоор ОХУ-аас 300.0 сая ам. долларын зээл авах.” гэсэн хэсгийг хасах гэсэн саналыг Байнгын хороо оруулсан байна. Байнгын хорооны саналаар 300.0 сая ам долларыг хасах гэсэн санал хураалт явж байна. 

Санал хураалтад 54 гишүүн оролцож, 44 гишүүн зөвшөөрч, 81.5 хувийн саналаар Байнгын хорооноос оруулж байгаа санал дэмжигдлээ. 

3.Нэгдсэн хуралдааны анхны хэлэлцүүлгээр дэмжиж тогтоолын төслийн хавсралтын 7-д нэмж тусгагдсан  “100.000 айлын орон сууц“ хөтөлбөрийг хэрэгжүүлэх зорилгоор иргэдэд орон сууц худалдан авахад зориулж “300.0 тэрбум” төгрөгийн нэмэлт санхүүжилтийг /ипотек/  бий болгох“ гэсэн хэсгийг хасах гэсэн саналыг Байнгын хороо оруулсан байна. Байнгын хорооны саналыг дэмжье гэсэн саналаар санал хураалт явж байна. 

Гишүүд анхааралтай, кнопоо. 

Санал хураалтад 55 гишүүн оролцож, 43 гишүүн зөвшөөрч, 78.2 хувийн саналаар хасах гэсэн энэ санал дэмжигдэж байна. 

4.Нэгдсэн хуралдааны анхны хэлэлцүүлгээр дэмжиж тогтоолын төслийн хавсралтын 8-д нэмж тусгасан “Говийн бүсийн дэд бүтцийг байгуулах хөгжүүлэх” гэсэн хэсгийн хөрөнгийн эх үүсвэр болох  “390.0 тэрбум төгрөгийг” Засгийн газрын өргөн мэдүүлсэн саналаар буюу “290.0 тэрбум төгрөг” болгож өөрчлөх гэсэн санал орж ирсэн байна. Засгийн газрын анхны оруулж ирсэн саналаар болгоё гэж байгаа юм байна. Энэ саналыг дэмжье гэсэн санал хураалт явж байна. 

Санал хураалтад 54 гишүүн оролцож, 46 гишүүн зөвшөөрч, 85.2 хувийн саналаар санал дэмжигдлээ. 

5.Нэгдсэн хуралдааны анхны хэлэлцүүлгээр дэмжиж тогтоолын төслийн 1 дүгээр хавсралтын 1-д нэмж тусгагдсан “Малчид, хөдөөгийн иргэдийг дэмжих бодлогын хүрээнд мал аж ахуйн гаралтай түүхий эд болох ноос, ноолуур, арьс шир, махны экспортыг нэмэгдүүлж эрх зүйн болон татварын таатай орчинг бүрдүүлэх арга хэмжээ авах” гэсэн хэсгийн “ …мал аж ахуйн...” гэсний дараа “мал” гэдгийг нэмье. “мал болон” гэж оруулъя гэж байна. 

Энэ санал бас түрүүн хасагдсан, гишүүд бас оруулах нь зүйтэй гээд байсан. Байнгын хороо оруулах нь зүйтэй гэж үзсэн байна. “мал” гэдэг үгийг нь “мал болон” гэж нэмэхээр боллоо. Раш гишүүний санал байна. 

Санал хураалтад 55 гишүүн оролцож, 37 гишүүн зөвшөөрч, 67.3 хувийн саналаар Раш гишүүний гаргасан, Байнгын хороо дэмжсэн энэ саналыг авч байнаа. 

Зарчмын зөрөөтэй саналуудыг хурааж дууслаа. 

Одоо Санхүү, эдийн засгийн хүндрэлийг даван туулах арга хэмжээний тухай. За, Одхүү гишүүн. Тэр Байнгын хороо дэмжээгүй юм байна. Тэгэхдээ. Одхүү гишүүн.

Д.Одхүү: Баярлалаа. Гишүүддээ нэг юм сануулаад бас яачихмаар байх юм. Энэ төсвийн хөрөнгө оруулалтаар хийгдэж буй ажлыг Монгол Улсын аж ахуйн нэгжээр гүйцэтгүүлэх тухай, тухайн аж ахуйн нэгжийн ажиллагсдын 90-ээс доошгүй хувь нь Монгол Улсын иргэд байх тухай гэдэг бол та бүхэнд ер нь бүгдээрэнд нь ойлгомжтой байгаа шүү дээ. Энэ дээр хууль санаачилж оруулъя гэж шийдчихээд байна л даа. Уул нь бол харамсалтай нь энэ бол зөвхөн хууль оруулж бид нар батлах гэсэн биш, хоёрдугаар жагсаалтанд зүгээр зарчмын байр суурь гэж л оруулъя гэж л оруулсан. Их айхтар эсэргүүцсэн, тэр өчигдөр уржигдар хүмүүсийн ярьж байгаагаао ойлгоход Монголчууд ажлаа хийж чаддагүй учраас энийг байлгаад хэрэггүй маягтай юм ярьж байх юм. Энэ бол тайлбар биш байхаа. 

Бид нар төсвийн хөрөнгө буюу та бидний татвараас үлдсэн мөнгөөр гадны иргэдийг ажилтай байлгах, тэднийг тэжээх асуудал байхгүй шүү дээ. Угаасаа байхгүй. Тэр хувийн компаниуд нь лаагаа иднэ үү, луувангаа иднэ үү гэдэг шиг тэр Хятадтай байна уу, Солонгосоо байна уу оруулж ирээд ажлаа хийдаг юм багйаа биз. Улсын төсвийн хөрөнгөөр хийгдэж байгаа юманд энэ хүндэрсэн мөнгөгүй байгаа нөхцөлд та бүхэн ойлгож байгаа мөртлөө яагаад унагаагаад байгаагаа дахиад нэг эргэцүүлэн бодооч. Бид хоёр, Алтай гишүүн бид хоёр бас бусад дэмжиж байгаа хэдэн гишүүдтэй хамт ирэх долоо хоног гэхэд энэ хуулийг өргөн барина. Дэмжиж өгөөч гэдгийг би та бүхнээс гуйх гэсэн юмаа. 

Хоёрдугаарт нь, дутуу тайлбарласан болоод л уначихав уу даа гэж бодсон. Тэр жижиг, дунд үйлдвэрийн тоног төхөөрөмж гэдэг чинь татварын орлогын ерөөсөө зууны нэг хувьд ч хүрэхгүй шахуу багахан мөнгөөр татвар авч байгаа шүү дээ. Энийг чөлөөлчихөд, тэр оруулж ирж байгаа тэр жижиг, дунд үйлдвэрийг оруулж ирж байгаа хүмүүст их том нэмэртэй байгаа юмаа. Буруу ойлгоод байх шиг байнаа. Гаднаас олон юм аваад байх шиг. Үгүй ээ, гадны оруулж ирж байгаа импортыг орлуулах бүтээгдэхүүн үйлдвэрлэх тоног төхөөрөмжийг л чөлөөлөх тухай асуудал ярьж байгаа шүү дээ. Нэгээс гуравхан жил л чөлөөлөөд, тэгээд гаднаас шинэ үйлдвэр авчираад, хуванцар хоолой худалдаж авахынхаа оронд хуванцар хоолойг хийдэг тоног төхөөрөмжийг нь оруулж ирэхэд гурван жил чөлөөлчихөөд ажлын байр бий болгочих юм бол чөлөөлчихнө гэсэн л санаа шүү дээ. 

Энд бүгд та бүхэн маань ажлын байрын тухай баахан ярьж байгаа. Энэ чинь яг ажлын байр бий болгож байгаа улсуудад бодитой нэмэр болох энэ хоёр хуулийг дэмжиж өгөөч ээ. Бид нар хэдэн гишүүд Алтай гишүүн бид хоёр ямар ч байсан энийг татаж авахгүй ээ, хууль болгоод оруулаад ирэе. Та нар минь дэмжиж өгөөч ээ л гэж хүсэх гэсэн юм. Баярлалаа.

Д.Дэмбэрэл: Дэгээрээ явахгүй бол болохгүй байх л даа. Одхүү гишүүн, Алтай гишүүн хоёрын санал бол нэгэнт байнгын хороогоор дэмжигдээгүй. Тэгэхээр УИХ-ын дэгээр бол Байнгын хороо оруулж ирсэн саналаар санал хураадаг. Тийм учраас энэ удаа та хоёрын асуудлыг дахин ярих боломжгүй байнаа. УИХ-ын тогтоол байна. Тогтоол бол ингээд Санхүү, эдийн засгийн хүндрэлийг даван туулах арга хэмжээний тухай тогтоолоо баталъя гэсэн санал хураалт явуулъя. 

Тогтоолоо баталъя. Хоёр хавсралттай тогтоол гарч байгаа.

Санал хураалтад 56 гишүүн оролцож, 46 гишүүн зөвшөөрч, 82.1 хувийн саналаар тогтоол батлагдлаа. 

Энэ тогтоол чинь одоо хэдийнээс дагаж мөрдөж байгаа билээ? Байнгын хороо. Ердийн журмаар уу? Тийм санал хаана байна? Өнөөдөрөөс гэж. 

/микрофонгүй ярив./

Д.Дэмбэрэл: Тэрнийг би ярина. Одоо ярилцъя. Байнгын хороо. Тамгын газар. Энэ тогтоол хэдийнээс эхэлж мөрдөгдөх ёстой юс бэ? За, Насанжаргал. 

Д.Насанжаргал: Энэ зүгээр Засгийн газраас өргөн барьсан дагаж мөрдөх хугацаагүйгээр ердийн журмаар ингээд явж байгаа. Тэгэхдээ энэ нэн яаралтай хэлэлцэж байгаа, нэн яаралтай хэрэгжүүлэх ийм арга хэмжээний төлөвлөгөө учраас өнөөдрөөс эхлээд энэ одоо эцсийн хэлэлцүүлгээр эргэж ярьж болно. 

Д.Дэмбэрэл: Байнгын хороо. Улаан гишүүн горимын санал гаргаад, энийг санал хураалгаад орхиоч. Энэ протоколоор. Байнгын хорооны дүгнэлтэнд орж ирээгүй байна. Улаан гишүүн.

Ч.Улаан: Баярлалаа. Тэгэхээр энэ асуудлыг бол яаралтай хэлэлцэх дэгийн дагуу хэлэлцэж байгаа л даа. Тийм учраас энэ асуудал бол ер нь яаралтай батлагдаж хэрэгжих ёстой гэдэг энэ логикоор нь аваад үзвэл ерөөсөө батлагдсан өдрөөсөө эхлээд хэрэгжихээр ингэж шийдвэрлэх нь зүйтэй юмаа гэсэн ийм ойлголттой бид нар байгаа юмаа. Тийм учраас энийг батлагдсан өдрөөс нь гэсэн энэ горимоор шийдэж өгөөч ээ гэж хүсч байна. 

Д.Дэмбэрэл: Байнгын хорооны зүгээс бол энэ тогтоолыг батлагдсан өдрөөс нь эхлэн дагаж мөрдөнөө гэдэг санал хураалт явж байна. Гишүүд санал хураалтанд орох. 

56 гишүүн санал хураалтад оролцож, 45 гишүүн зөвшөөрч, 80.4 хувиар энэ тогтоолыш батлагдсан өдрөөс нь эхлэн дагаж мөрдөе гэж тогтлоо. 

Батлагдсан өдрөөсөө дагаж мөрдөнөө гэж байгаа юм бол эцсийн найруулга дээр одоо саналтай гишүүн байна уу? алга байна. 

Эцсийн найруулгыг сонслоо.

Энэ тогтоол Санхүү, эдийн засгийн хүндрэлийг даван туулах арга хэмжээний тухай тогтоол, хавсралтуудыг хэлэлцэх явцад УИХ-ын гишүүд маш олон санал гаргасан, УИХ-ын гишүүдийн гаргасан саналыг Засгийн газар энэ талаар нарийвчилсан төлөвлөгөө гаргах бас тийм саналаа хавсаргаж оруулж ирсэн байгаа. Тэр саналд бид нар нэмэр болгож, Засгийн газарт, Ерөнхий сайд танд очуулнаа. Засгийн газар энэ хурлаараа хэлэлцэхдээ УИХ-ын гишүүдийн гаргасан саналыг харгалзан үзээрэй. 

Тамгын газар УИХ-ын гишүүдийн гаргасан саналын томъёоллыг өөрт нь харуулаад, тэгээд өнөө маргаашгүй бид нар Засгийн газарт энэ асуудлыг хүргүүлье. Ингээд хямралыг амжилттай давахын төлөө ажиллацгаая.

Дараачийн асуудалдаа оръё.

Банкин дахь мөнгөн хадгаламжид баталгаа гаргах тухай хуульд нэмэлт оруулах тухай хуулийн төслийг хэлэлцье.

Хууль санаачлөгчийн илтгэлийн Сангийн сайд С.Баярцогт танилцуулна. 

С.Баярцогт: Улсын Их Хурлын дарга,  Эрхэм Улсын Их Хурлын  гишүүд ээ!  Та бүхний энэ өдрийн амгаланг айлтгая.

Банк санхүүгийн тогтвортой байдлыг хангах зорилгоор Монгол Улсад үйл ажиллагаа явуулж байгаа арилжааны банкин дахь мөнгөн хадгаламжид төрөөс баталгаа гаргасанаас хойш хугацаанд иргэдийн банкинаас хадгаламжаа татах үйл ажиллагаа зогсож, улмаар 15.2 тэрбум төгрөгөөр хадгаламж нэмэгдэж зохих үр дүнгээ өгсөнийг  тэмдэглэж хэлэхийг хүсэж байна.

Харин энэ хугацаанд банкны систем дэх нийт харилцах дансны үлдэгдэл 29.6 тэрбум төгрөг буюу 4.6 хувиар буурсаныг харгалзан банкин дахь харилцахад төрөөс баталгаа гаргаж, банкууд дахь харилцахын гадагшлах урсгалыг зогсоох шаардлага байна. 

Төрөөс гаргаж буй баталгаанд банкны харилцах дансыг хамруулах, банкны холбогдох этгээдийн мөнгөн хадгаламж, харилцах, эрүүгийн гэмт хэрэгт шалгагдаж буй этгээдийн өөрийн болон  бусад этгээдийн нэр дээр байршуулсан  мөнгө угаах болон бусад гэмт хэрэгтэй холбоотой байж болзошгүй мөнгөн хадгаламж, харилцах мөн арилжааны банкны хувьцаанд хөрвөх нөхцөлтэй мөнгөн хадгаламжийг төрийн баталгаанд хамруулахгүй байхыг Олон улсын валютын сан Монгол Улсын Засгийн газарт  зөвлөсөн. 

Олон улсын валютын сангийн энэхүү зөвөлгөө нь Монгол Улсын санхүү, эдийн засгийн хүндрэл бэрхшээлийг даван туулах болон төлбөрийн тэнцлийг дэмжих зорилгоор олгох хөтөлбөрийн зээлийн урьдчилсан нөхцөл болгон тавьж байгаа юм.  

Зарим хөрөнгө оруулагч тодорхой хугацааны дараа банкны хувь нийлүүлэгч болох нөхцөлөөр банкинд хадгаламж байршуулдаг практик байдаг бөгөөд олон улсын жишгээр ийм хөрөнгө оруулагчийг хувь нийлүүлэгчтэй адилтган үзэж хадгаламжийн баталгаанд хамруулдаггүй байна.

Урьдчилсан нөхцөл бүхий ийм хадгаламжийг “хоёрдогч өглөг” хэмээн нэрлэдэг бөгөөд манай улсад энэ талаар хуулийн тодорхой зохицуулалт одоогоор байхгүй байна. Банкны системийн хэмжээгээр 5-аас дээш жилийн хугацаатай нийт 55.3 тэрбум төгрөгийн хоёрдогч өглөг байгаа  тооцоо гарч байна. 

Мөн Засгийн газарт учирч болзошгүй төлбөрийн дарамтыг багасгахын тулд төрөөс гаргаж буй баталгаанд тухайн банкины зээл, түүнтэй адилтган тооцох актив хөрөнгө, баталгаа, батлан даалтын өр төлбөртэй этгээд, түүнтэй нэгдмэл сонирхолтой бусад этгээдийн хадгаламж, харилцах, банк хоорондын захаас татан төвлөрүүлсэн мөнгөн хадгаламж, харилцахыг хамруулахгүй байхаар хуулийн төсөлд тусгалаа. 

Дээр дурьдсан нөхцөл байдлыг харгалзан Банкин дахь мөнгөн хадгаламжид баталгаа гаргах тухай хуульд нэмэлт оруулах тухай хуулийн төслийг боловсруулан танилцуулж байна.

Хуулийн төслийг хэлэлцэж, шийдвэрлэж өгөхийг хүсье.
Анхаарал тавьсанд баярлалаа.
Д.Дэмбэрэл: Баярцогт сайд баярлалаа. Хууль санаачлагчийн илтгэлтэй холбогдуулаад асуух асуулттай гишүүд Очирбат, Тлейхан, Жекей гишүүнээр тасаллаа. Алтангэрэл, Энхбаяр орж байх шиг байна. Бямбацогт гишүүн асуултаа асууя. 

С.Бямбацогт: Баяралалаа. Өнгөрсөн намар энэ хадгалмажид баталгаа гаргах тухай хуулийг хэлэлцэж байхад нийт хадгаламжийн үлдэгдэл 1.3 тэрбум, юу триллион, 1300 тэрбум төгрөг байгаа гэж ярьж байсан л даа. Нийт зээлийн үлдэгдэл 2700 тэрбум гэж. Өчигдөр Эдийн засгийн байнгын хорооны хурал дээр хуралдахад ярьж байхад бол 600 орчим тэрбум хадгаламж байгаа гэсэн асуудал яригдаад байгаа юм л даа. Тэгэхээр энэ яагаад ийм зөрөөтэй болчив? 1300 байсан хадгаламж маань сая Баярцогт сайдын илтгэлд нэмэгдсэн гэж яригдаад байна л даа. Тэгхэээр энэний ялгааг гаргаж өгөөч ээ гэж хэлмээр банйа. Дээрээс нь долларын хадгаламж нэмэгдсэн үү? Төгрөгийнх буурсан уу? Ер нь нийт хадгаламж маань нэмэгдсэн гэж яригдаж байгаа шүү дээ, тийм ээ? Энд бас харьцаа нь ямархуу байгаа болоо? 

Д.Дэмбэрэл: Баярцогт сайд хариулъя. 

С.Баярцогт: Пүрэвдорж ерөнхийлөгч хариулъя. 

Д.Дэмбэрэл: Пүрэвдорж дараа нь. За Пүрэвдорж. 

Л.Пүрэвдорж: Нийт хадгаламж нэг их наяд 470 тэрбум байнаа. Энэээс доллахыр хадгалмж 578.8 тэрбум байна. Энэнээс долларын хадгаламж бас нэг 50-иад тэрбум төгрөгөөр өссөн. Тэгээд энийг өнгөрсөн оны шинэ оны 1 дүгээр сарын 1-нд тэгээд одоо өнөөдрийн байдлыг харьцуулж харж байгаа юм. Энэ өсөлтөнд гол бас бие тэнжээгээр өсөхийн зэрэгцээгээр ханшны нөлөөлөл байгаа юм. Тийм 2 нөлөөллөөр 50-иад тэрбум төгрөгөөр өссөн. Тийм л дүн байна даа. 

Д.Дэмбэрэл: Тодорхой тоо асуусан хариулагдлаа. Ганбямба гишүүн асуултаа тавъя. 

Н.Ганбямба: Энэ бол цаг үеэ олсон чухал арга хэмжээ гэж ойлгогдож байгаа юмаа. Тэгээд энэ хадгаламжийн үлдэгдэлд банкны баталгаанд хэсгүүдийг сая бас тодруулж хуульчилж байгаа л даа. Гэтэл яг нарийндаа Монгол Улсад бий болоогүй орлогоос, Монголд бий болсон орлогоос гадна янз бүрийн сувгаар гадны бохир мөнгө орж ирэхийг хаах боломж байгаа юу? Тухайлбал баахан юань оруулж ирэнгүүтээ Монгол төргөг болгоод харилцах дансанд оруулж ирээд манай төрийн баталгаанд хамааруулах тэр боломжуудыг хаах боломж бас бий юу? Энэ талаар бас тоооцож боловсруулсан юм байгаа юу? Ер нь бол энэ авч байгаа арга хэмжээ бол чухал арга хэмжээ. Харилцахын үлдэгдэл бол маш их хэмжээгээр өөрчлөгдөх ийм хөдөлгөөн байгаа шүү дээ. Валют болгох, тэгээд хадгаламж руу хийх, энийг зөв голдиргонд нь оруулахад бол чухал арга хэмжээ л дээ. 

Гэхдээ бас сул талуудыг бас давхар бодолцож гадны бохир мөнгүүд янз бурийн гар дамжиж орж ирэх. Дайны хажуугаар дажин гэж янз бүрийн чинь энэ хямралыг ашиглаж янз бүрийн муухай юмнууд хийж байгаа шүү дээ. Би буруу сонсоогүй бол энэ Орос нефтээс Монгол руу нийлүүлдэг нефтийн үнэ дээр өөрчлөлт оруулах талаар урьд энэ тэр өөрчлөлт орсон юм байна уу, үгүй юу? Энэ талаар бас сонссон мэдээлэл байвал. Дэлхийн зах зээл дээр буурч байгаа үнийг зөвхөн Монголд нийлүүлэх тэр бүтээгдэхүүнийг зөвхөн Монголд нийлүүлэх үнийг нь нэмэх ийм оролдлого байна уу? Энд Монголчууд оролцсон талын юмнууд олж сонссон, мэдээлсэн, шинжилсэн, судалдсан тийм юмнууд байна уу? Янз янзийн тийм оролдлогоууд байдаг шүү дээ. Одоо дайны хажуугаар дажин гэж бүлгэм их болсон байгаа. Бүх салбарт энэ бүлэглэлүүд ажиллаж байгаа. Энэ хямралыг ашиглаж янз бүрийн буруу аргаар мөнгө хийх гэж оролдож байгаа. Энийг ч зарим албан тушаалтнуудтай холбож, ийм оролдлогуудыг хийж байгаа шүү дээ. Энэ талын мэдээлэл өгөх зүйл байна уу? Сангийн сайдын хувьд. 

С.Баярцогт: Ганбямба гишүүний хоёр дахь асуудлын хувьд бол яг одоогоор тодорхой мэдээлэл байхгүй байна. Бид нар Эрдэс баялаг, эрчим хүчний яам, Газрын тосны хэрэг эрхлэх газрынхантай яриад энэ мэдээллийг бас шуурхай гаргаж авахыг бодоё. Яг тийм мэдээлэл бол одоогоор яг алга байна. Ер нь бол бид нар гэмт хэрэгтэй холбоотой мөнгөнүүдийг хадгаламж ч бай, харилцах ч бай, тогтоогоогүй байхад нь бол хязгаарлах ямар ч боломжгүй байгаа. Тийм учраас бид нар бол 2.1.5-аар буюу яг гэмт хэрэг үйлдсэн нь шүүхээр нотлогдсон нөхцөлд нь баталгаанд хамруулахыг нь болъё гэсэн заалт л оруулсан байгаа. Тэрнээс яг орж ирж байгаа мөнгийг нь яг өөрөө тодорхойлоогүй нөхцөлд бол.

Н.Ганбямба: Үгүй ээ, тэр хооронд чинь бохир мөнгө угаах гэж, угаах зорилгоор орж ирвэл тэрэн дээр хяналт тавих боломж байна уу л гэж. Тэрнийг хаах боломж байна уу л гэж. 

С.Баярцогт: Тэр бол нөгөө өмнө нь батлагдсан хуулиудаар л зохицуулагдах байх. Яг энэ баталгааны тухай хуулин дээр бол бид нар зөвхөн гэмт хэрэг үйлдсэн нь шүүхээр нотлогдсон этгээдийнхийг л хамааруулахгүй ээ гэж л оруулсан байх. 

Д.Дэмбэрэл: Пүрэвдорж нэмэх үү? Энэ ажлын хэсэгт орж ажилласан хүмүүсийг танилцуулъя. Ганбаатар Монголбанкны газрын дарга, энэ чинь гол ажлын хэсэг чинь ирээгүй байна шүү дээ. Б.Ганбат Сангийн яамны Хууль зүйн газрын дарга, Батбаяр Сангийн яамны Санхүү бодлого зохицуулалтын газрын дарга, Уламбаяр Монголбанкны ахлах мэргэжилтэн, Сэлэнгэ Сангийн яамны Хууль, эрх зүйн газрын мэргэжилтэн, Рагчаа Сангийн яамны . . . газрын дарга, Түвшинжаргал Сангийн яамны Санхүүгийн бодлого зохицуулалтын газрын ахлах мэргэжилтэн, Пүрэвдорж Монголбанкны ерөнхийлөгч нар ажилласан байнаа. Ажлын хэсгийн зарим гишүүд оролцож байна. 

Сайхансамбуу гишүүн асуултаа тавъя. 

Ш.Сайхансамбуу: Баярлалаа. Энэ мөнгөн хадгаламжийн тухай асуудал нилээн удаан одоо яригдаж байгаа нь энэ нэмэлт арга хэмжээ авч ажил зохион байгуулж байгаа нь бол цаг үеэ олсон асуудал байнаа гэж дэмжиж байнаа. Би Монголбанк болоод Сангийн яамнаас ганц асуулт тавъя гэж бодож байна. 

Одоо байгаа бэлэн мөнгөний ихэнхи нь хүмүүс, иргэдийн гар дээр эргэлдээд, ингээд бэлнээрээ байгаа юмаа. Энэ иргэдийн гар дээр байгаа бэлэн мөнгийг төр, засгаас банкаараа дамжуулж эргэлтэнд оруулах ямар ийм арга хэмжээ авч байнаа? Одоо бол яахав зүгээр түр хадгаламжийг бол төр даана гээд нэг л асуудал яриад байна. Ер нь энэ иргэдийн гар дээр байгаа бэлэн мөнгийг хадгаламж руу татаж оруулах нэмэгдэл ямар арга хэмжээ авч байнаа?

Энэ сурталчилгааны одоо ийм ажил ер нь ард иргэдийн дунд хийгдэж байгаа юм нэг л сайн харагдаж өгөхгүй юм. Энэ их бэлэн мөнгөний эргэлтийг яаж энэ банкны эргэлтэнд оруулах талаар ямар арга хэмжээ авах ийм төлөвлөгөө байнаа, Монголбанканд?

Д.Дэмбэрэл: За, Монголбанк энэ иргэдийн гар дээр байгаа мөнгийг яаж эргэлтэнд оруулах гэж байна? Ямар арга хэмжээ авах гэж байна вэ? Энэ одоо чухал асуудал байхаа. Зарим нь долларыг гэртээ хадгалдаг байх. Зарим нь ч одоо мөнгө хадгалаад, эргэлтэнд мөнгийг нь оруулж чадахгүй, бид нар мөнгө дутаад байна гээд энэ дээр бол нилээн нарийн төлөвлөгөө гарч байгаа байхаа. Хэн хариулах вэ? Монголбанк Пүрэвдорж.

Л.Пүрэвдорж: Нийтдээ бэлэн эргэлт, ард иргэдийн гар дээр байгаа бэлэн мөнгө бол 400 гаруй тэрбум төгрөг байгаа. Энэ бол сүүлийн жилүүдэд өсөхгүй байгаа. Нилээн тогтвортой хэмжээнд байгаа. Энэ мөнгийг татахын тулд бол бас цаашдаа арга хэмжээ авагдах байх. Монгол Улсын Засгийн газраас бонд гаргах, иргэдийн дунд бонд гаргах, ийм судалгаа бий. Тэгэхдээ нэг их бэлэн мөнгөтэй болчихоод, тэр нь одоо багтаж ядаад байгаа юм бол эдийн засагт байхгүй ээ. Харин нийт мөнгөний хомсдол дотор энэ бэлэн мөнгө ч гэсэн тийм их хүрэлцээтэй биш байдалтай байгаа. Тийм учраас энэ 400 орчим тэрбум төгрөгөнд санаа зовоод байх юм бол тэгтэл байхгүй ээ. Энийг хэрвээ хүчилж чадах юм бол эдийн засаг дахь мөнгө багасч, бараа таваарын юу гэдэг юм одоо, зах зээл дээр эдийн засгийнхаа өсөлтийг бүр л хумисан, уналтыг нь түргэтгэсэн талтай болох гээд байгаа юмаа, өнөөдрийн байдлаар бол гэж би шууд хэлье. 

Д.Дэмбэрэл: Энэ асуудлаа Монголбанк Сангийн яамтай хамтарч бас нилээн сайн бодоорой. 

Очирбат гишүүн асуултаа тавина.

Д.Очирбат: Банкан дахь харилцах дансны үлдэгдэлийг гадагшлуулахаасаа хамгаалсан энэ хуулийн төслийн нэмэлт, өөрчлөлт оруулж ирж байгаа нь бол сайшаалтай байна. Нэг зүйлийг тодруулж асууя. Энэ урьдчилсан нөхцөлтэйгээр банканд хадгаламж хийгээд, энийгээ тэр хэдэн жилийн хугацаанд “хоёрдогч өглөг” гэж нэрлэдэг юм байна, тийм ээ? Энийгээ энэ хадгаламжиндаа, баталгаандаа оруулахгүй байгаагийн учир бас юу байна? Энэ дээр бас 55 арваны хэдэн тэрбум гэнэ үү? Бас ийм хөрөнгө байдаг юм байна. Энэнийхээ талаар тодруулга, нэмэлт тодруулга хийж өгөхгүй юу гэж? Хоёр дахь асуудал нь Монголбанкны ерөнхийлөгчөөс ер нь сүүлийн үед валютын болон гадны валют, доллар, юаны ханш тогтворжиж байна уу, чадаж байна уу? гэдэг асуудлтыг асууя.

Д.Дэмбэрэл: Сангийн сайд эхлээд хариулъя. 

С.Баярцогт: Очирбат гишүүний асуултанд хариулъя. Банканд тодорхой хэмжээний хадгаламж байршуулаад, тэгээд энэ хадгаламжаа одоо банк нь яг тэр хугацаандаа төлөхгүй байх юм бол, эсвэл банкны хувьцаа эзэмшигчтэй тохиролцоод тэр хадгаламжаа хувьцаа руу нь шилжүүлдэг юм байна л даа. Тэгэхээр тэрийг бол ер нь олон улсын банк, санхүүгийн практикт бол банкны хувьцаа эзэмшигчтэй ижилтгэж үздэг юм байна. Хоёрдогч өглөгөөр хадгаламж байршуулсан хүнийг бол ер нь бол хувьцаа эзэмшигчтэй яг адил статустай авч үздэг юм байна. Тэгэхээр одоогийн манай “хоёрдогч өглөг” хэлбэрээр байршуулсан байгаа нийт дүн бол 55.3 тэрбум төгрөг 5 жилийн хугацаатайгаар байршуулсан байгаа байхгүй юу. Тийм учраас энэ хадгаламжийг тэр чигээр нь эзэн холбогдогч гээд, хуулийн 3.2 одоо 2.1.1 дээр буюу Банкны тухай хуулийн 3.2.1 дэх хэсэгт заасан холбогдох этгээд гэдэгт адилхан хамруулъя гэдэг маягаар оруулж ирсэн байгаа. Ийм зохицуулалтыг хийж байгаа. Баярлалаа. 

Д.Дэмбэрэл: Одоо Пүрэвдорж.

Л.Пүрэвдорж: Тийм одоо Найман шарга дээр ч гэсэн, Найман шарга дээр ялангуяа төгрөг долларын ханш сая Цагаан сарын өмнө 1540 рүү орж ирээд, өнөөдрийн байдлаар 1570, 1575 л байна л даа. Тэгэхээр энэ нэг их тийм тогтвортой ч байдал биш л дээ. Ерөнхийдөө яахав бас нэг ийм түвшинд бол 10 гаруй хоночихлоо. Өнөөдрийн байдал бол ийм л байна. Ирээдүйн хэтийн төлөв бол төгрөг, долларын ханшийг тогтвортой байнаа гэж хэлэх баталгаа бол хомс байгааг Монгол Улс даяараа ойлгож байгаа байх гэж ингэж бодож байна. Монгол Улсад байгаа, Монголбанканд байгаа боломжийн хүрээнд бол бид нар аль болохоор зохицуулах, өсөлтийг бага гаргах, ийм л бодлого хэрэгжүүлж явж байгаа л гэж хариулмаар байна даа. 

Д.Дэмбэрэл: Очирбат тодруулъя.

Д.Очирбат: Монголбанкны валютын нөөцийн Монголбанкны нөөцийн одоо тэр Найман шарга худалдаа, ченжүүдийн зах дээр байгаа тэр мөнгөний урсгал бол 0.1 хувьд нь иэнцдэг гэсэн тийм үү? Одоо жишээлбэл, Монголбанкны тэр валютын нөөц, биднүүс өөрөө, Монголбанк өөрөө Найман шаргаас шалтгаалахгүйгээр валютын, энэ мөнгөний өөрчлөлтүүдийг, энэ доллар, юаны өөрчлөлтүүдийг, тэрнээс шалтгаалахгүйгээр зогмоож чадах тийм боломж хэр байна? 

Д.Дэмбэрэл: Пүрэвдорж

Л.Пүрэвдорж: Найман шарга дээр бол гол нь бэлэн валютын арилжаа явагдаж байгаа, банк хооронд бол бэлэн бус валютын харилцаа явагдаж байгаа. Ер нь бол тэр Найман шаргын захыг алсаар нь жаахан барих, тохируулах ийм л хандлагатай ажил хийж чадна уу гэхээс тэрнийг яг зохицуулчих ийм боломж бол Монголбанканд бол өнөөдөр байхгүй ээ. 

Д.Дэмбэрэл: Тлейхан гишүүн асуултаа тавъя. 

А.Тлейхан: Баярлалаа. Шинэ он гарахаас өмнө нийт иргэдийн хадгаламжинд төрөөс баталгаа гаргасан. Одоо харилцахын үлдэгдэлд бас баталгаа гаргаж байгаа нь үнэхээр цагаа олсон энэ хямралын үед чухал асуудал байнаа гэж энэ асуудлыг дэмжиж байгаа юмаа. 

Тэгэхдээ тодруулах гурван төрлийн асуудал байна. Ингээд төр маань бүх арилжаа, банкуудын өмнөөс баталгаа гаргаж, хариуцлага хүлээгээд байдаг. Гэтэл арилжааны банкууд, чухам ямар хариуцлага байх ёстой юм бэ? Энэ дээр яагаад тодорхой заалт орж ирэхгүй байнаа гэдгийг асуумаар байна. Хоёрдугаарт нь сая Очирбат гишүүн асуулаа. Тэр “хоёрдогч өглөг” гэдэг ийм ойлголт бий болсон юм байна. Энэ хоёрдогч өглөгийн талаар хууль, эрх зүйн орчин байдаггүй юм байна. Энийг одоо энэ хуулинд тодорхой болгож зааж ийм ийм зүйлийг “хоёрдргч өглөг” гэж нэрлэнээ гэж оруулахгүй бол, дараа нь үзэмжийн байдлаар тогтоодог сүүлдээ бас хуулийн цоорхой болох ийм асуудал гарах юм биш биз дээ гэсэн хоёр дахь асуудал байна. 

Гурав дахь энэ хуулийн төслийн 2.1.4-т тухайн банкинд гэж яагаад тодруулаад байгаа юм бэ? Өөр банканд өр, зээдтэй бол энэ даатгалд хамрагдмаар юм шиг хоёрдмол ойлголттой юм орсон байнаа. Заавал тухайн банкинд гэж заах шаардлага юу байсан бэ? Энэ заахгүй байвал яасан юм? Энэ чинь сүүлдээ цоорхой болж, будлиан үүсэх ийм зүйл болох юм биш биз дээ гэсэн энэ гурван төрлийн зүйлийг асууя. Баярлалаа. 

Д.Дэмбэрэл: Баярцогт сайд, Пүрэвдорж нэмж болноо. Энэ хариуцлагын асуудал ер нь одоо байна уу, үгүй юу гэсэн.

С.Баярцогт: Хариуцлагатай холбоотой асуудлууд бол банкны бусад хуулиудаар нилээн зохицуулагдсан байгаа. Хоёрдугаар асуудлын хувьд бол “хоёрдогч өглөг”-ийг бол яг Банкны хуулиар зохицуулсан зохицуулалт бол байдаггүй юм байна. Гэхдээ манайх бол практик дээр яг “хоёрдогч өглөг”-ийг нь хэрэглээд яваад байгаа юм байна. Одоо. Хадгаламж болгож байршуулчихаад, тэгээд шилжүүлдэг ийм зарчмаар. Тийм учраас энийг бол яг олон улсын практик дээр байгаагаар нь авч хэрэгжүүлэхгүй бол болохгүй болчихоод байгаа юм. Ер нь бол яг Тлейхан гишүүний хэлж байгаагаар тэр “хоёрдогч өглөг”-ийн тухай асуудлыг бол Банкны тухай хууль, Төв банкны тухай хуулинд нэмэлтээр тодорхой болгож оруулж өгөх нь бол зүйтэй юм байна лээ. Тэгж байж энэ “хоёрдогч өглөг” гэдэг нь юуг ойлгох юм бэ гэдэг нь ойлгомжтой болгох хэрэгтэй. Тэр гурав дахь асуудлын хувьд бол “тухайн банк” гэснийг “тухайн” гэдэг үгийг нь хасаач ээ гэж ойлгосон, зөв үү, тийм ээ? Бид нар нөгөө хэлэлцүүлгийн явцад энийг яръя. Бид нар бол Пүрэвдорж ерөнхийлөгч Засгийн газар дээр энийг хэлэлцэж байхад “тухайн” гэдэг “банк”-тай гэсэн зүйлийг хассан. Бид нар өргөн барихдаа уг нь хасаад өргөн барьчихлаа гэсэн бид нар үзээдхэе.

Д.Дэмбэрэл: Пүрэвдорж нэмэх үү?

Л.Пүрэвдорж: Яахав банкны хариуцлагын хууль бол нөгөө Арилжааны банкны хууль, тэгээд бусад хуулиудаар зохицуулагдаж байгаа л даа. Хариуцлага бол өндөр байгаа. Хадгаламжийг одоо төрөөс даатгуулчихаад төрийн даатгалыг хадгаламжинд авнаа гэдэг бол тухайн банк өөрөө үндсэндээ дампуурч байж л, эцсийнхээ хариуцлагыг хүлээж байж л ийм арга хэмжээнд тулж байгаа юм шүү дээ. Тэр талаас нь л одоо ойлговол болох байх гэж бодож байна. Зүгээр арилжааны банкууд бол өнөөдөр тийм сайхан байдалд байхгүй, энэ дэлхийн эдийн засгийн, Монголын эдийн засгийн хямралыг туслалцаа дэмжлэг багатай, өөрийнхөө хүчээр туулж байгааг бол бас манай Улсын Их Хурал ойлгож байгаа байхаа гэж би бодож байна. Тийм ч учраас саяын тэр хямралын арга хэмжээнд 400 орчим тэрбум төгрөг баталж оруулсан. 

Монголбанкны зүгээс бол бид нар хяналт, шалгалтаа л чангатгах учиртай. Суларч байгаа банкыг бол цаг алдалгүй арга хэмжээ авах, тэр хадгаламжийг хамгаалах, харилцагчдын мөнгө хөрөнгийг хамгаалах асуудалд бол тавьдаг хяналтаа бол урьд урьдаас нэмэгдүүлэх ёстой. Ийм чиглэлийн ажил хийж байгаа гэж тодотгож хэлье. Тэр түрүүчийн хэлдэг 2.1.4-өөс “тухайн” гэдгийг нь бол авах ёстой юм байгаа юм. Маш зөв ажигласан байна. Тэр бол зөв.

Д.Дэмбэрэл: Баярлалаа. “Тухайн банк” гэдгээ хэлэлцүүлгийн явцад шийдэе. Жекей гишүүн асуултаа тавина. 

Х.Жекей: Баярлалаа. Энэ банк, санхүүгийн тогтвортой байдал гаргах зорилгоор банкан дахь мөнгөн хадгаламжид баталгаа гаргах тухай хуулийг 2008 оны 11 дүгээр сарын 25-ны өдөр баталсан л даа. Тэр үед үүнийг хамт оруулж ирж болсонгүй юу? Сөрөг юм дагуулаад, аливаа шийдвэр заавал хоёр талтай болж байна. Сөрөг, эерэг талаа дагуулдаг. Олон ч талтай байдаг байх. Яг тэр үед хамтруулаад энэ асуудлыг оруулж ирж болсонгүй юу? 


Тэгээд энэ асуултаас ургаж бас асуулт гарч ирж байна. Ингээд сөрөг юм гарах болохоороо цаашдаа дахиж энэ хуулийн төслүүд орж ирээд байх уу? Одоо банкийг чинь төр ивээлд аваад байна. Тэгэхээр мэдээж энэ бол итгэл байх л даа. Банк төрд итгээд тэгээд банк ард түмний итгэл нэмэгдэх байх. Дахиж сөрөг юм гарах тийм тохиолдол байна уу? үүнийг тооцож үзсэн үү? Сөрөг талаас нь.


Д.Дэмбэрэл: Хэн хариулах вэ? Сангийн сайд Баярцогт


С.Баярцогт: Жекей гишүүний асуултанд хариулъя. Анх банкны баталгааны тухай хуулийг зөвхөн хадгаламж дээр гэж ярьж байхад харилцахын тухай асуудлыг хөндөж ярьсан. Угаасаа харилцахыг оруулахгүй бол харилцахын тодорхой хэсэг нь хадгаламж руу шилжинэ. Тийм  учраас харилцахаа оруулбал яасан юм бэ гэдэг санал хэлэлцүүлгийн явцад гарч байсан. Энэ талаар ч гэсэн нэлээн ярилцсан. Харилцах хадгаламжийн харьцаа тухайн үедээ 3:1, одоо 2:1 гэсэн ийм харьцаатай байгаад байгаа. Хэмжээ нэлээн их. Тэгээд тухайн үед нь ярьж байгаад ямар ч байсан хадгаламжнаас гарч байгаа урсгалаа зогсоох үүднээс хадгаламжаа эхлээд авъя. Тэгээд дараа нь харилцах дээрээ ярья гээд тухайн үедээ харилцахаа үлдээсэн юм. Гэтэл байдал өөрөө юу харагдаад байна вэ гэхээр хадгаламж нь нэмэгдээд, харилцаанаас гарч байгаа урсгал бас байгаад байгаа юм, нэгдүгээрт.


Нөгөө талаас ер нь банкныхаа системийг бүгдийг нь хамгаалъя гэвэл харилцахаа заавал оруул гэсэн тийм зөвлөмжүүдийг олон улсын эдийн засгийн байгууллагуудаас өгөөд байгаа юм. Тийм үүднээс үүнийг оруулж ярьж байгаа. Тэгэхээр таны санал бол яагаад тухайн үед нь бүтнээр нь оруулж ирээгүй юм бэ гэдэг дээр улс улс болгон энэ хадгаламжийн баталгаан дээр өөр өөрийн онцлогтой хандаад байсан. Яг тогтсон шинэ хууль байгаагүй, манай улсын хувьд анх удаагаа хэрэгжүүлж байгаа ийм хууль. Тэр ч үүднээсээ бид нар дутуу байгаа зүйлүүдээ ингэж тодорхой болгож томъёолж оруулж ирэх нь зүйтэй гэдэг үүднээс энэ хоёр дахь асуудлаа өргөн барьж байгаа гэдгийг хэлмээр байна.


Одоо дахиад дутагдалтай зүйлүүд бас гарах уу? үгүй юу гээд. Энэ хэлэлцүүлгийн явцад  гишүүдийн зүгээс цэвэр төгрөгийн хадгаламжийг нь даатгавал яадаг юм бэ?  Долларын хадгаламжийг нь даатгахгүй байвал яадаг юм бэ? долларын харилцахыг нь баталгаа гаргахгүй байвал яадаг юм бэ гэдэг ийм асуудлуудыг яриад байгаа юм. Яагаад гэвэл манай дээр төгрөг нь харилцах нь ч тэр, хадгаламж нь ч тэр доллар руу шилжээд байнаа, үүнийг зогсоовол яасан юм бэ гэсэн асуудал яригдаад байгаа юм. Тэгэхээр банкны байгууллагуудтай ярихаар тэр долларын хадгаламж юм уу, харилцахыг баталгаа гаргахгүй бол магадгүй тэр доллар тэр чигээрээ монголоос гараад явчихаж магадгүй ээ гэсэн тийм бас хүндрэл байгаад байгаа учраас энэ асуудлыг бид нар Монголбанктайгаа ярьж байгаад энэ удаад хөндөөгүй ээ. Сөрөг үр дагавар нь бүр илүү болчихож магадгүй гэдэг үүднээс доллар, төгрөг гэж хуваах асуудлыг орхисон гэдгийг хэлмээр байна. Би ямар ямар асуудал хөндөгдсөн бэ гэдгийг та хэллээ шүү дээ, дахиад дутуу орхигдсон юм байгаад байгаа юм биш биз дээ? Ийм ийм асуудлууд хөндөгдөж яригдсан гэдгийг хэлмээр байна. Баярлалаа.


Д.Дэмбэрэл: Баярлалаа. Алтангэрэл гишүүн асуултаа тавья.


П.Алтангэрэл: Тэгэхээр энэ хадгаламжинд, харилцахад төр өөрөө баталгаа гаргаж байгаа нь төр өөрөө их том хариуцлага хүлээж байгаа явдал л даа. Тэгэхээр зэрэг мөн үүнтэй адилхан арилжааны банкуудын бас хариуцлагыг сайжруулах талаар Монголбанк ямар арга хэмжээ төлөвлөж байгаа вэ? Нэгдүгээрт.


Хоёрдугаарт, ер нь энэ хадгаламжинд баталгаа гаргахад  мөнгөний хэмжээ бас хугацаа  заагаад байгаа тийм практик байх шиг байна. Жишээлбэл ОХУ-д  жилээс дээш хугацаанд мөнгөө татаагүй бол энэ хууль тэр хүнд үйлчлэх, тэр хадгаламжид үйлчлэх, эсхүл тэдээс дээш төгрөгийн хадгаламжтай хүнд энэ төрийн баталгаа үйлчлэх гэх мэт хугацаа, хэмжээний заалт байгаад байх шиг байна. Энэ дээр ер нь бас бодолцож үзсэн юм байна уу гэсэн ийм хоёр асуулт байна. 


С.Баярцогт: Уучлаарай Алтангэрэл гишүүн дахиад тодруулахгүй юу? 


П.Алтангэрэл: Энэ хадгаламжинд баталгаа гаргахдаа хэмжээ, хугацааг харгалзаж үзэж байгаа юм байна уу? Жишээлбэл хадгалуулагч нь тэдээс дээш хугацаанд мөнгөө татаагүй бол энэ хууль үйлчилнэ гэдэг юм уу? Тэдээс дээш төгрөгийн хадгаламжтай бол энэ хууль үйлчилнэ гэсэн ийм  практик бусад улсуудын ижил төстэй хуульд яваад байгаа юм. Жилээс дээш хугацаанд мөнгөө татаагүй бол энэ хууль үйлчилнэ гэдэг ч юм уу. Тиймэрхүү талаас нь харгалзаж үзсэн юм байна уу? үгүй юу гэж асуугаад байна.


С.Баярцогт: Олон улсын практикуудыг авч үзэхэд хугацаан дээр нь тэдээс дээш жилээр хадгалсан ч юм уу тийм хугацааны зохицуулалтууд  ер нь бусад хуулиуд дээр байхгүй байсан. Харин хэмжээн дээр нь олон улсад байдаг.  100 хүртэл, 250 хүртэл тэгээд хязгааргүй гээд.  Тэгэхээр манай улсын хувьд бол нийт хадгаламжийн дийлэнх хувийг цөөн хадгаламж эзэмшигч эзэмшиж байгаа. Хэрвээ бид нар хязгаар заагаад энэ  хуулиа баталчихвал хадгаламж татах урсгал өөрөө  тусахгүй болчихоод байгаа юм. Тийм учраас манайх бүхэлдээ  дээд талын хязгааргүйгээр  оруулсан. Тэр бол ерөөсөө гол асуудал. Манай хадгаламжийн бүтэц өөрөө бид нарын бодож байснаас эсрэг байгаа.  Маш олон хадгаламж эзэмшигч дээр бага хэмжээний хадгаламж, цөөхөн хадгаламж эзэмшигч дээр их хэмжээний хадгаламж яваад байгаа юм. 


Тийм учраас нэгэнт гадагшлуулахгүй гэдэг зорилгын үүднээс үүнийгээ ярьсан. Харин асуудал болгож ярьсан зүйл нь юу байна вэ гэхээр энэ хуулийг гарснаас хойших хадгаламж нэмэгдвэл яах юм бэ гэдэг асуудал бас яригдсан юм. Тэгэхээр манайх шиг жижиг эдийн засаг дээр түүнийг нь ч гэсэн адилхан хамгаалахгүй бол хадгаламж банкинд орж ирэх энэ урсгалыг хаачихаж магадгүй гэдэг үүднээс ярьж байгаад үүнийг хөндөөгүй. Гол яригдсан бас нэг зүйл маань нэгэнт хадгаламж, харилцах  хоёр дээр хоёулан дээр нь баталгаа гаргаж байхад хадгаламжийн хүүгээрээ банкууд уралдаад байх юм биш биз дээ. Буруу замаар ашигладаг тийм зохицуулалтууд, түүнийг бид нар Монголбанкинд байнга хэлж байгаа. Өөрсдөө байгаа эрх хэмжээнийхээ хүрээнд хадгаламжийн хүүг ёс бусаар хөөрөгдөөд байдаг тэр хязгаарлалт, зохицуулалтуудыг бас хийгээд байх бололцоотой гэдэг зүйлийг ярьж байгаа. Энэ бол анхаарах гол сэдэв болчихоод байгаа гэдгийг хэлмээр байна. Баярлалаа.


Д.Дэмбэрэл:   Пүрэвдорж


Л.Пүрэвдорж: Арилжааны банкуудын хариуцлагыг дээшлүүлэх талаар Монголбанкнаас ямар ажил хийж байна вэ гэж. Гол нь хяналт шалгалтын ажлыг л нэмэгдүүлж, тавих шаардлагаа өндөрсгөж байна. Арилжааны банкны хуульд өөрчлөлт оруулахаар бэлтгэж байна, энэ хаврын чуулганы эхний ээлжинд батлагдах ёстой. Түүгээр Арилжааны банкуудын найдвартай үйл ажиллагааг хангах, зохистой үзүүлэлтүүдийг нь сайжруулах, түүнд тавьдаг хяналтыг иж бүрэн болгох ийм арга хэмжээнүүдийг төлөвлөж байгаа гэж хариулъя.


Д.Дэмбэрэл: Энхбаяр гишүүн нэрээ татчихаад байна уу? Энэ яагаад байна вэ? Энхбаяр асуултаа тавья.


Ж.Энхбаяр: Сангийн яаманд нэг асуулт байна, Монголбанкинд хоёр асуулт байна. Өнөөдөр банкин дахь  мөнгөн хадгаламжид баталгаа гаргана гэдэг нь бид олон улсын Валютын сангаас тавьж байгаа шаардлагыг Монгол Улсын Засгийн газар хүлээж аваад хямралыг давах төлөвлөгөөнийхөө энэ хүрээний ажлыг олон улсын Валютын сантай уялдуулахаар болж байна гэж ойлгож болох уу? нэгд.


Хоёрдугаарт, Монголбанкнаас асуухад Монголын төр хадгаламж болон дансны үлдэгдэл бүгдэд нь баталгаа гаргалаа. Яах гэж баталгааг гаргаад байгаа юм бэ? зорилго нь юу юм бэ? эргээд бодит эдийн засагт мөнгө шахах, аж ахуйн нэгжүүдэд, үйлдвэрлэл эрхлэгчдэд зээлийн эх үүсвэрийг бий болгох гэсэн зорилгоор, итгэлийг бий болгох. Бид өнөөдрийг  хүртэл авсан арга хэмжээ маань өнөөдөр арилжааны банкууд маань жилийн  30 хүртэлх хувийн хадгаламж бүхий эх үүсвэр татчихаад үүнийгээ буцаагаад аж ахуйн нэгжүүдэд өгөхөөр яаж жилийн  30 хувийн зээлийн хүү авсан аж ахуйн нэгж өртөг үйлдвэрлээд ашиг олоод явах вэ. Тэгэхээр бидний энэ баталгаа гаргасан зорилго маань өөрөө хэрэгжихээ болж эхлээд байна, зорилго маань. Тэгээд эдийн засгийг эргэлтэнд оруулах гэдэг маань явахгүй болчихоод байна. Бүх юмыг төр даасан, хадгаламж даасан, одоо харилцах даасан. Арилжааны банкууд юу хийж байна вэ гэвэл өндөр хүү амлаад мөнгийг татан төвлөрүүлж байна. Эргээд зээл гарахгүй байгаа нэг ийм л юм болчихоод байна. Дээрээс нь Монголбанкнаас дахиад аж ахуйн нэгжүүд Валютын зээл их хэмжээтэй авсан байгаа. Дотоодын зах зээлд зориулаад үйл ажиллагаа явуулдаг аж ахуйн нэгжүүд валютын зээл авсан.  Буцаагаад валютын зээлээ арилжааны банкуудад өгөөд монгол төгрөгт хөрвүүлье, монгол төгрөгөөр төлье гэхэд төлүүлэхгүй гэж байгаа юм. Доллараар авсан бол хатуу доллараар төл гэж байгаа. Нэг ийм  бодлогын зөрүү. Тэгэхээр  бидний хүндрэлийн гол юм чинь валютын хомсдол шүү дээ. Гэтэл арилжааны банкууд чинь өөрөө зохиомлоор валютыг бий болгоод байгаа юм. Энэ өгсөн валютын зээлийг валютаар төл гээд. Валютын эх үүсвэр, гаднаас орлого байхгүй. Тэгэхээр хар зах дээрээс ерөөсөө валютыг Монголын аж ахуйн нэгжүүд чинь зээлээ төлөхийн тулд хар захаас л долларыг өдөр болгон авч байна. Энэ чинь өөрөө ханшны зохиомол өсөлтийг бий болгоод байна шүү дээ. Энэ дээр Монголбанк маань бодлого гаргаад валютын чөлөөт хөвөөд байгаа ханшийг бодож, нэгэнт төр бүх баталгаагий арилжааны банкуудыг дааж байгаа юм бол зээлийнхээ хүүг унагаа, хадгаламжийн хүүг унагаа, дээрээс нь валютын зээлүүдийг монгол төгрөгт хөрвүүл гэсэн ийм арга хэмжээнүүдийг авах бололцоо бий юу? Нэг юм ярьчихаад нөгөө гараараа бид өөрсдийгөө боогоод валютын ханшийг бид өөрсдөө хөөрөгдөөд байна. Энэ баталгаа гаргасан бодлого чинь өөрөө валютын ханшийг хөөрөгдөх бодлого болчихоод байна.  Баярлалаа.


Д.Дэмбэрэл: Энэ баталгаа гаргасныхаа зорилгодоо хүрч байна уу? үгүй юу? Сангийн сайд эхлээд хариулах уу? 


С.Баярцогт: Энхбаяр гишүүний асуултанд хариулъя. Ер нь олон улсын валютын сантай хэлэлцээр яг ид явж байгаа. Одоо гурав дахь баг нь ирж ажиллаж байгаа. Ерөөсөө өчигдрөөс буюу 2-ноос  энэ долоо хоногийн дотор 5 хоног валютын сангийн гурав дахь баг ирж ажиллаад манайхтай хөтөлбөртэй байх уу? үгүй юу гэдгийг эцэслэн шийдвэрлэнэ. Ер нь байр суурь нь нэлээн уян хатан байгаа. Уян хатан байгаа гэж би юу хэлэх гээд байна вэ гэхээр манай төсвийн алдагдлыг 6 хувьд бариа, дээрээс нь тодорхой хэмжээний  арилжааны зээл авах эрхийг бас олгоно гэсэн урьдчилсан тийм ойлголт байгаа. Дээрээс нь олон улсын валютын сан, манай гишүүний кодыг 300 хувиар өсгөж өгөх бололцоотой гэдэг ийм нөхцөлүүдийг тавьсан байгаа. 


Тийм учраас бид нар энэ хямралын эсрэг төлөвлөгөөн дээр байгаа зүйл заалтууд маань тодорхой урт хугацаанд хэрэгжээд бид нар бас зохион байгуулалтаа төсөвтэйгээ уялдуулж хийж чадна гэж итгэл үнэмшил өгч чадах юм бол программтай болох бололцоо байгаа. Тэгэхдээ энэ долоо хоногт шийдэгдэнэ. Тэгэхээр төсөв талаасаа хамгийн том асуудал нь 6 хувийн алдагдал байгаа юм. Үүнийгээ л макро талаасаа үзүүлэлтүүдээрээ барих ёстой гэсэн ийм асуудлыг тавьж байгаа.


Мөнгөн хадгаламж баталгаа гаргах тухай энэ хууль дээр оруулж байгаа нэмэлт өөрөө бас энэ хөтөлбөрийг бий болгох үндсэн нөхцөлүүдийн нэг нь байгаа. Яагаад гэвэл танай баталгаа бол харьцангуй өрөөсгөл байнаа. Нийт харилцах болон хадгаламж дээрээ байгаа нийт мөнгөний гуравны нэг дээрээ та нар баталгаа гаргаагүй байна. Дээрээс нь маш олон хүний хадгаламжийг нэмж та нар авсан байнаа. Энэ зохицуулалтуудаа хийгээч ээ гэдэг үүднээс бас зөвлөмжийг өгсөн байгаа. Энэ өөрөө уялдаж байгаа гэдгийг хэлмээр байна.


Зорилгын хувьд бол зорилгоо хангасан гэж үзэж байгаа. Яагаад гэвэл  энэ хуулийг гаргахаас өмнө банкнаас хадгаламж татаж байсан явдал бол маш их эрчимтэй байсан. Одоо бол зогссон.  Тэр битгий хэл хадгаламж нэмэгдсэн байгаа.  Яг валютын ханштай холбогдуулаад манай валютын нөөц дээр хүндрэл үүсгэж байгаа талаар Пүрэвдорж ерөнхийлөгч илүү дэлгэрэнгүй хариулах байх гэж бодож байна. Баярлалаа.


Л.Пүрэвдорж: Баталгаа гаргасны зорилго бол банкныхаа салбарыг санхүүгийнхээ салбарыг хямралаас аврах, хамгаалах. Тэгээд эдийн засгаа гүнзгий хямралд орохоос хамгаалах ганцхан л зорилго байсан шүү дээ. Тэр зорилгоо хангасан гэж түрүүн Баярцогт сайд хэллээ. Би түүнтэй бүрэн санал нэг байна. Яагаад гэхээр хадгаламжийн гадагшаа урсах байдал тогтворжсон, зогссон.  Хадгаламж алсуураа сэргэх ийм хандлага байгаа учраас энэ зорилгодоо хүрсэн гэж хэлэх учиртай. 


Нэгэнт төр даачихсан учраас банкны риск зарим талаараа багасна гэж үздэг юм уу зарим банк буруу бодож байгаа учраас хүүгээ нэмж байгаа тал бий. Түүнийг Монголбанк хянаж үзэж байгаа. Гэхдээ нэг зүйлийг бид хатуу ойлгох ёстой зүйл нь юу вэ гэхээр өнөөдөр төгрөгийн хүүний хэмжээ 14-16 байгаа. Өнөөдрийн бодит инфляци гэвэл  20 гарчихсан байж байгаа. Тийм учраас энэ хүүг цааш нь бууруул гэж шахах нь үндсэндээ дахиад хадгаламж гадагшаа урсах, нөгөө талаас төгрөгийн үнэгүйдлийг бүр нэмэгдүүлэх, доллар руу явах явдлыг улам нэмэгдүүлэхэд нөлөөтэй. Тийм учраас эдийн засгийн хамгийн зөв арга нь бол хадгаламжийн хүүг бууруул гэж шахахаас илүүтэй, харин бидэнд чадал хүрдэг бол инфляцитай уялдуулж өгч байж л эдийн засаг зөв явах учиртай байгаа гэдгийг тайлбарлаж хэлье гэж бодож байна. Гэлээ гэхдээ З0 хүргээд нэмчихсэн зүйл бол байхгүй байгаа болов уу гэж бодож байна. Бидэнд тийм мэдээлэл байхгүй байгаа.  30 хувь хүргэж нэмэхийг бид зөвшөөрөхгүй зохицуулах боломж бий гэж хэлмээр байна.


Банкнаас валютын зээл олгохын тухайд гэвэл валютын зохицуулалтын хуулийн тухай ганцхан банк валютын зээл олгох, валютын арилжаа хийх, валютын гүйлгээ хийх эрхтэй юм. Тэр хуулийнхаа дагуу нэг талаасаа, нөгөө талаасаа гаднаас орж ирж байгаа эх үүсвэрүүд, банкинд орж ирж байгаа эх үүсвэрүүд зээл туслалцааны болон банкинд хөрөнгө оруулалтын шугамаар, зээлийн шугамаар орж ирж байгаа гадаад валютын эх үүсвэр бол бас эрсдлээ бодоод цааш нь валютаар зээл өгсөн тэр нь нэлээд их хэмжээнд хүрчихсэн ийм нөлөөлөл бий. 600 гаруй тэрбум төгрөгт хүрчихсэн. Нийт зээлийн гуравны нэгд хүрсэн ийм эрсдэл байгаа. Үүнийг өнөөдрийн хямралтай нөхцөлд захиргаадаж Монголбанкнаас чи бүх зээлээ төгрөгөөр төлүүл, дээрээс нь чи ийм ханш  хэрэглэ гэж захиргаадах нь буруу арга болчихоод байгаа юм. Олон зээлдэгчид ийм юм хүсч байгаа, түүнийг хэрэгжүүлье гэхээр үндсэндээ зах зээлийнхээ зарчмаас хэтэрсэн, эдийн засгаа эвдсэн буруу арга хэмжээ болчихоод байгаа юм. Бид юуг харж байна вэ гэхээр 4 хуулинд өөрчлөлт оруулна. Тэр нь Төв банкны тухай хууль, Арилжааны банкны тухай хууль, Валютын зохицуулалтын тухай хууль, Төлбөр, тооцоо, хадгаламж, зээлийн тухай хууль гэсэн ийм 4 хуульд өөрчлөлт оруулна. Үүгээр бас нэлээн юмыг цэгцэлж банкнаас гадуур цэцэрлэгийн хүүхдийн төлбөрийг хүртэл төгрөгөөр тогтоодог юмыг улам хуулийг нь чангатгах ийм заалтуудыг оруулж ирж батлуулна гэсэн ийм төлөвлөгөөтэй ажиллаж байгаа. 


Ж.Энхбаяр: Сая сайн ойлгосонгүй ээ, Пүрэвдорж дарга аа.  Та бол хадгаламжийн хүү, харилцах дансны хүү өндөр байх нь зүйтэй гэж байгаа. Аж ахуйн нэгжүүд чинь тэр өндөр эх үүсвэрээр яаж  үйл ажиллагаа явуулах болж байна вэ? Бид хэнийг хамгаалаад байгаа юм бэ? ер нь хямралаас яаж гарах гээд байгаа юм. Юм бүтээж байж, ажиллаж байж гарах ёстой. Тэр мөнгийг чинь авах эх үүсвэр хэрэгтэй, аж ахуйн нэгж, үйлдвэрлэгчид чинь тэр  өндөр хүүтэй, эх үүсвэрээ бүрдсэн, бизнесийн эх үүсвэр өндөр болчихоод байгаа үнэтэй хүүгий чинь авч чадахгүй болчихоод байна шүү дээ.  Дээрээс нь албадахгүй гэж байна, өнөөдөр валютынхаа зээлийг төлье, төгрөгөөр төлье гэхэд доллараар заавал төл гэж байгаа арилжааны банкуудыг яах юм бэ? доллар байхгүй, төлж чадахгүй тэгээд яах вэ? Хаанаас авах юм бэ? тэр аж ахуйн нэгжүүд чинь, хар захаас авна. Тэгэхээр энэ ханш чинь өсөлгүй яах юм бэ? Та үүнийг зөв зүйтэй бодлого . . /хугацаа дуусав/


Л.Пүрэвдорж: Тэгээд нэгдүгээрт, тэр зээл өгдөг банк нь байж баймаар байгаа юм. Хэрвээ хадгаламжийн хүүг шахаад унах юм бол нөгөө хадгаламж чинь урсч гараад банкуудгүй болчих гээд байгаа юм.  Тэр хадгаламжийн хүү чинь яг хадгалуулж байгаа хүний тухайд гэх юм бол инфляци 20 хувь болсон байхад, 16 хувийн хадгаламжийн хүү төлж байна гэдэг чинь тэр хүний хөрөнгө бол тэртэй тэргүй 4 хувиар үнэгүйдчихээд байгаа юм. Би түүнийг л ярьж байгаа юм. Тийм учраас хадгаламжийн хүүг захиргаадаж юм уу, шахаж бууруулах нь эдийн засгийнхаа хувьд өөрөө өөрийгөө алдсан арга хэмжээ болох юм. Эхлээд банктай байж зээлдэх эх үүсвэртэй байж дараа нь зээл авна шүү дээ. Банкгүй болоод банкнууд нь хадгаламж нь урсч гараад банкны систем тогтворгүйтэх юм бол юуны зээл байхав дээ. Тэр талаас нь ойлгохоос өөр аргагүй юмаа гэж би хэлж байгаа юм. Тэр валютын зээлийг чи заавал төгрөгөөр төлүүлээ, ийм ханшаар төлүүл гэдгийг Монголбанк, арилжааны банкуудад шууд хэлж өгч чадахгүй ээ, боломжгүй юмаа. Хуулиараа ч тийм боломжгүй юм, уг нь болдогсон бол тиймэрхүү арга хэмжээ авбал авмаар байгаа юм. Тэгээд бид энэ ийм хүнд байдлаас яаж гарах ёстой вэ гэхээр нөгөө эдийн засгийн тохируулгаа түргэн хийж, валютынхаа ханшийг зохих түвшинд нь хүргэж, төгрөгийнхөө ханшийг. Тэгээд импортоо багасгаж, экспортоо нэмэгдүүлж, гадаад валютынхаа үүсэх үүсвэрийг бий болгож байж, ингэж гарна уу гэхээс бишээр наагуур нь тийм засал бол түр зуурын нэг, хоёр сарын үр дүн өгч магадгүй. Эцэстээ алдагдал нь бүр нэмэгдээд л гараад ирнэ шүү дээ. Түүнийгээ л ойлгож ажиллахаас аргагүй болжээ гэж хариулмаар байна даа.


Д.Дэмбэрэл: Энэ банкны хадгаламжинд баталгаа гаргаад, дээр нь харилцахыг баталгаа гаргаад өгч байна. Энэ банкинд хуримтлагдаж байгаа энэ иргэдийн мөнгийг зөв эргэлтэнд оруулах, дотоод нөөцөө дайчлах сая Сайхансамбуу гишүүний асуугаад байгаа энэ иргэдийн гар дээр байгаа мөнгөө дайчилж ашиглах, энэ банкны хүүг зохистой байдалтай болгож, энэ мөнгийг эргэлтэнд оруулж бизнес эрхлэгчдийг ажилтай болгох, аж ахуйн нэгжүүдэд туслах, ер нь энэ мөнгийг эргэлдүүлэх ажилдаа Монголбанк нэлээн бодлоготой, ямар бодлого явуулбал энэ нь эргэхээр байна. Энэ банкинд баахан мөнгө хурааж авчихаад түүнийгээ хав дараад, тэр гадаад талд байж байгаа мөнгө ч орж ирдэггүй, үүнийгээ гаргаж манай бизнес эрхлэгчид үүнийгээ оруулдаггүй ингээд байх юм бол энэ цусны эргэлт явахгүй шүү. Энэ тартаг байдлаас гарахын төлөө энэ боломжуудыг ашиглаж ажиллах хэрэгтэй. 


Ингээд Улсын Их Хурлын гишүүд асуултаа асууж, хариулт авлаа.


Одоо Байнгын хорооны санал, дүгнэлтийг сонсоё. Эдийн засгийн байнгын хорооны санал, дүгнэлтийг Улсын Их Хурлын гишүүн Балдан-Очир танилцуулна. Балдан-Очир гишүүнийг индэрт урьж байна.


Д.Балдан-Очир: Улсын Их Хурлын дарга, эрхэм гишүүд ээ,  

“Банкин дахь мөнгөн хадгаламжид баталгаа гаргах тухай хуульд нэмэлт оруулах тухай” хуулийн төслийг Монгол Улсын Засгийн газраас  2009 оны 03 дугаар сарын 01-ний өдөр Улсын Их Хуралд өргөн мэдүүлснийг Эдийн засгийн байнгын хороо 2009 оны 03 дугаар сарын 02-ны өдрийн хуралдаанаараа хэлэлцээд дараахь санал, дүгнэлтийг Улсын Их Хурлын нэгдсэн хуралдаанд оруулж байна. 


Төрөөс гаргаж  байгаа баталгаанд тухайн банкинд хугацаа хэтэрсэн зээл, түүнтэй адилтган тооцох актив хөрөнгө, баталгаа, батлан даалтын өр төлбөртэй этгээд, түүнтэй нэгдмэл сонирхолтой бусад этгээдийн мөнгөн хадгаламж, харилцах дансны үлдэгдэл, банк хоорондын захаас татан төвлөрүүлсэн мөнгөн хадгаламж, эрүүгийн гэмт хэрэг үйлдсэн нь  шүүхээр нотлогдсон этгээдийн өөрийн болон бусдын нэр дээр байршуулсан мөнгөн хадгаламжийг төрийн баталгаанд хамруулахгүй байх нь зүйтэй гэж Засгийн газар үзсэн байна.
Уг хуулийн төслийг хэлэлцэх эсэх асуудлыг хэлэлцэх явцад гишүүн Ж.Батсуурь нэр томъёоны хувьд анхаарах, төрөөс байгууллага, иргэдийн харилцах дансны үлдэгдэлд баталгаа гаргаж байгаатай холбогдуулж  банкуудын үүрэг, хариуцлага сахилгыг өндөржүүлэх чиглэлээр холбогдох хууль, журмуудад тодотгол, өөрчлөлт оруулах, гишүүн Р.Буд төгрөгийн хадгаламжийн даатгалын хувь хэмжээг нэмэгдүүлэх арга хэмжээ авах, үндэсний мөнгөн тэмдэгтээр зээл олгох, хадгаламж хадгалахыг төрөөс дэмжих, гишүүн Г.Занданшатар бүх хариуцлагыг төр хүлээж байгаагийн хэрээр арилжааны банкуудад тавих хяналт, шалгалтыг чангатгах тэдгээрийн хариуцлагыг өндөржүүлэх, бүх бараа, үйлчилгээний төлбөр тооцоог үндэсний мөнгөн тэмдэгтээр гүйцэтгэж байх чиглэлээр зохих хуулиудад өөрчлөлт оруулах зэрэг саналуудыг хэлж байсан болно.

  “Банкин дахь мөнгөн хадгаламжид баталгаа гаргах тухай хуульд нэмэлт оруулах тухай” хуулийн төслийг тус Байнгын хорооны хуралдаанд оролцсон гишүүдийн олонхийн саналаар Улсын Их Хурлын нэгдсэн хуралдаанд оруулж хэлэлцүүлэх нь зүйтэй гэж үзлээ.

Улсын Их Хурлын эрхэм гишүүд ээ,

  “Банкин дахь мөнгөн хадгаламжид баталгаа гаргах тухай хуульд нэмэлт оруулах тухай” хуулийн төслийг хэлэлцэх эсэх тухай асуудлаар гаргасан Эдийн засгийн байнгын хорооны санал, дүгнэлтийг хэлэлцэн шийдвэрлэж өгөхийг хүсье.


Анхаарал тавьсанд баярлалаа.


Д.Дэмбэрэл:  Балдан-Очир гишүүнд баярлалаа.  Байнгын хорооны санал, дүгнэлттэй холбогдуулан асуух асуулттай гишүүн Занданшатар асуултаа асууя.


Г.Занданшатар: Байнгын хорооны дүгнэлттэй холбогдуулаад залруулгын шинж чанартай асуулт байна. Бүх төлбөр тооцоог үндэсний мөнгөн тэмдэгтээр гүйцэтгэж байх гэж биш, үндэсний мөнгөн тэмдэгтээр илэрхийлж байх гэсэн тийм санал хэлсэн юм шүү. Тэгэхгүй бол бүгдийг монгол төгрөгөөр гүйцэтгэж төлбөр тооцоо хийж байна гэсэн үг биш, бараа үйлчилгээний үнэ тарифыг Засгийн газрын гаалийн татвараас эхлээд монгол төгрөгөөрөө илэрхийлж байх гэдэг, уг нь монгол төгрөгөөр илэрхийлж байх гэдэг санаагаар асуусан гэдгийг хэлье. Тэгэхээр үүнийг сая Байнгын хорооны дүгнэлтэн дээр гүйцэтгэж байх гэж уншсан учраас үүнийг залруулаад хэлье гэж бодсон юм.


Хоёрдугаарт нь, энэ тогтоол харилцах хадгаламжинд баталгаа гаргаж байгаа асуудал бол итгэлийг нэмэгдүүлэх зорилготой арга хэмжээ. Итгэл алтнаас ч үнэтэй гэж бид хэлж байгаа. Итгэл алдсанаас л мөнгөн хадгаламж гадагшилж хямралыг улам хөөрөгдөж байгаа. Тийм учраас  итгэ, бас шалга гэдэг үг байдаг. Энэ хэмжээгээр арилжааны банкуудад Монголбанкинд тавих хариуцлага, шалгалт энэ хэмжээгээр нэмэгдэж байгаа шүү гэдгийг Байнгын хорооноос анхааруулах зорилгоор ажлын хэсэг байгуулагдсан. Ажлын хэсэг Валютын зохицуулалтын тухай хууль, Мөнгөн хадгаламж, зээл, төлбөр тооцооны тухай хуулиудад нэмэлт өөрчлөлт оруулах тухай асуудлуудаар ажиллаж эхэлсэн үү?  Энэ дээр тодорхой саналууд яригдсан. Ер нь Монголын төр бүх хариуцлагыг авч байгаагийн хэрээр төрөөс арилжааны банкуудад тавих хяналт, оролцоо, төлөөлөн удирдах зөвлөл, банкны удирдлагуудад тавих оролцоог бусад улсуудад төлөөлөгч томилж нэмэгдүүлж байгаа. Зөвхөн даатгахын зэрэгцээ нөгөө талдаа хариуцлагыг бүх шатанд нэмэгдүүлэх зорилгоор хариуцлагын тухай хуулийг бас бусад улсууд хэрэгжүүлж байна. Ямар ч зах дээр зарагдаж байгаа барааны ард нь Энхболд гишүүн мэдэж байгаа. Бид харж байхад хүнийх нь нэр байж байдаг. Лифт засварласан хүн бол лифт засварласан хүний нэр байдаг. Ямарваа нэгэн гишүүн хууль санаачилж, санал оруулсан бол тэр хүний нэрээр нэрлэгдэж байдаг. Эргээд буух эзэнтэй, буцах хаягтай, хариуцлага тооцох эзэнтэй байлгах талаас нь анхаарч, хариуцлагыг шинэ шатанд гаргахгүй бол дандаа итгээд даатгаад байдаг, нөгөө талдаа хариуцлагыг анхаарах ёстой юм шүү гэдгийг бас манай ажлын хэсэг анхаарч ажиллаж байх гэж бодож байна. Ажлын хэсэг энэ чиглэл дээр ажиллаж эхэлсэн үү?  Балдан-Очир гишүүнээр ахлуулсан ажлын хэсэг байгуулагдсан. 


Д.Дэмбэрэл: Байнгын хорооны дарга хариулах уу.  Баярсайхан


Ц.Баярсайхан:  Эдийн засгийн байнгын хорооны хурал дээр Банкин дахь мөнгөн хадгаламжинд баталгаа гаргах тухай хуульд нэмэлт өөрчлөлт оруулах тухай хуулийн төслийг хэлэлцэх эсэх асуудлыг ярилцах явцад саяны Занданшатар гишүүний хэлсэн, бусад гишүүдээс бас нэлээд олон саналууд гарсан. Зарчмын тодорхой саналууд гарсан учраас ажлын хэсгийг З гишүүний бүрэлдэхүүнтэй, Монголбанк, Сангийн яамнаас мэргэжлийн хүмүүсийг оролцуулсан ийм ажлын хэсгийг томилсон байгаа. Тэгэхээр хэлэлцэх эсэх асуудлыг Улсын Их Хурал шийдсэн нөхцөлд Ажлын хэсэг, Байнгын хорооны хурал, Чуулганы нэгдсэн хуралдаан дээр гишүүдийн гаргасан саналуудыг  томъёолох, тогтоолд  өөрчлөлт оруулах, хуульд өөрчлөлт оруулах асуудал дээр тодорхой саналуудыг оруулж ирэх байх гэж ингэж бодож байна.


Ер нь өчигдрийн яригдсан асуудлуудаас заримыг нь санал дүгнэлтэнд оруулсан.  Зарим нь протоколоороо байж байгаа учраас бид ажлын хэсэг дээр ярилцах явцдаа нэлээд тодруулж үзэх ёстой гэж үзэж байгаа. Ялангуяа арилжааны банкинд байж байгаа иргэдийн хадгаламж, харилцах дансанд баталгаа гаргаж байгаа  нөхцөлд нэг талаасаа иргэдийн эдийн засгийн аюулгүй байдлыг бид нар хамгаалж байна. Хоёрт нь, банкны тогтвортой байдалд тодорхой хэмжээгээр нөлөөлж байгаа ч гэсэн яг арилжааны банкуудын төлбөр гүйцэтгэх чадвар, тэдэнд зориулсан дэмжлэг төрд төдийлөн үзүүлж чадахгүй байгаа тухай яригдаж байгаа.


11 сараас бид төгрөгийн төлбөр гүйцэтгэх чадварт нь бас дэмжлэг болгох зорилгоор арилжааны банкинд мөнгө байршуулах тухай ярьсан боловч өнөөдрийг хүртэл хэрэгжүүлж чадаагүй нь банкны сектор тодорхой хэмжээгээр нөлөө үзүүлж байгаа талаар яригдаж байгаа. Энэ асуудлуудыг бүгдийг ажлын хэсэг дараагийн Байнгын хорооны анхны хэлэлцүүлэг хэлэлцэх үед оруулж ирэх нь ээ гэж ингэж бодож байна.


Д.Дэмбэрэл: Бямбацогт гишүүн асуултаа асууя.


С.Бямбацогт: Баярлалаа. Түрүүн би асуусан л даа. Өнөөдөр нийт хадгаламжийн тоо хэд байна вэ гэж. Тэгэхээр хэвлэлүүд дээр нийт хадгаламжийн хэмжээнүүд  612 тэрбум байгаа. Түүнээс 286 тэрбум доллар хэлбэрээр байршиж байна гэж өнөөдрийн бүх хэвлэлүүдээр гарсан байж байгаа. Өнөөдөр нийт хадгаламж эзэмшигчдийн тоо 800 мянга орчим хадгаламж эзэмшигч байгаа. Өнгөрсөн намар бид нар цаг алдалгүй хадгаламжинд баталгаа гаргах тухай хуулийг баталсан. Яг тэр үед үнэхээр анхаарч хэвлэл мэдээллээр Улсын Их Хурлын ямар хууль тогтоол, шийдвэр гаргах нь вэ гэдгийг анхааралтай ажиглаж байсан.  Одоо тэр хүмүүс ч гэсэн 1 триллион 300 тэрбум байсан хадгаламж  600 тэрбум болтлоо буучихжээ гэж бодох юм бол ямар сигнал, ямар дохио болох билээ. Тэгэхэд сая Монголбанкны ерөнхийлөгч хэлж байна. 1 триллион 470 тэрбум болж нийт хадгаламжийн хэмжээ нэмэгдсэн. Үндсэндээ 100 гаруй тэрбумаар нэмэгдсэн гэж хэлж байна. Хэвлэл дээр ийм өөр мэдээлэл яваад байнаа. Тэгэхээр бид бүгдээрээ, хэвлэл мэдээллийнхэн маань ч тэр, Улсын Их Хурлын гишүүд маань ч тэр, ер нь хэлж, ярьж байгаа зүйлдээ нэлээд жаахан анхааралтай, бодитой хандаж байхгүй бол буруу мэдээлэл, ялангуяа санхүү, эдийн засгийн хямралтай энэ хүнд үед буруу мэдээлэл нийгэмд маш том дохио, буруу хүлээлтийг дагуулж авчирч болзошгүй юм шүү. Энэ талдаа бид бүгдээрээ анхаарч ажиллахгүй бол болохгүй нь ээ гэдгийг энд хэлэх ёстой болов уу гэж бодож байна.


Энд нэмээд хэлэхэд, яг үнэндээ бид энэ танхимд суугаад хэтэрхий их улс төржиж ярьдаг, хэтэрхий их популист ярьдаг. Ерөөсөө ард түмэнд л таалагдаж байвал тэр төр, улс эх орны эрх ашиг гэж бодож ярьдаггүй. Энэ зүйлүүд маань бидний энэ гаргах гэж байгаа шийдвэрт хүчийг сулруулах, төрийн үнэлэмжийг бууруулах талд их нөлөөлж байгаа шүү. Энэ тал дээр бид үнэхээр анхаарахгүй болохгүй байхаа гэдгийг хэлэх ёстой байх гэж бодож байна. Үнэхээр хэлц үг гарчихсан байгаа, би бас Гүндалай гишүүнээс уучлалт гуйя, одоо байхгүй байна, гишүүдээс ч гэсэн уучлалт гуйя. Гүндалайдах гэж ярьдаг тийм хэлц үг гарчихсан байгаа шүү дээ. Ерөөсөө л ард түмэнд таалагдаж байвал тэр төрийн эрх ашгийн төлөө биш. Ийм байдлаа бүгдээрээ хаана хаанаа  анхаарах ёстой болов уу. Энд мэдээллийг зөв хүргэх, мэдээллээ зөв ярих талд бид бодох ёстой болов уу? энэ тал дээр анхааръя гэж та бүхэндээ хэлмээр байна.


Д.Дэмбэрэл: Санал уу. Мэдээллийг түрүүн Монголбанкны танилцуулсан, Сангийн сайдын танилцуулсан шинэ мэдээллүүдээр баяжуулж хэвлэл мэдээллийнхэн бас  мэдээллээ хүргээрэй. 1.4 их наятын хадгаламж байгаа. Энэ бол хуучнаасаа өссөн байна.


Монголбанкны ерөнхийлөгч, Сангийн сайдын энэ тоон дээр нэмж тодотгоод, хэвлэл мэдээллийнхэнд зөв мэдээлэл өгөхөөр юм байгаа юу?  Пүрэвдорж.


Л.Пүрэвдорж: Тэр 612, 286 гэдэг нь харилцахынхаа дүнг л андуураад бичсэн байна. Харилцах нь 612 тэрбум төгрөгийн нийт харилцах байгаа, түүний 286 тэрбум нь валютын хадгаламж байгаа юмаа гээд залруулаад хэвлэл дээрээ тавибал сайн байнаа.


Д.Дэмбэрэл: Тоо олон. Баярцогт


Л.Пүрэвдорж:  Хоёр зуун хэд нь 612-оос тэрбумын нийт харилцах байгаа. Түүний 286 нь долларынх. 


Д.Дэмбэрэл: Одоо энэ тоог бат ойлгож авсан, энэ зааланд байгаа бүх хүмүүс. Гишүүд асуултаа асууж, хариултаа авлаа.


Санал хэлэх гишүүн байна уу? Чулуунбат үг хэлнэ. Дараа нь санал хураалт.


О.Чулуунбат: Баярлалаа. Анх энэ иргэдийн хадгаламжийн даатгалын хууль гарахад Байнгын хороон дээр ч тэр, чуулган дээр ч тэр, бас ийм санаа явагдаж байсан. Үүнийг Сангийн яам, Монголбанк хоёр яагаад анхааралдаа авахгүй байгаа юм бэ гэж би асуух гээд байна. Тэгэхдээ энэ бол минийх асуулт биш, санал.  Ер нь энэ  хуулийг хэрэгжүүлсний гол зорилго нь түрүүн Энхбаяр гишүүн ч асуусан. Гол зорилго маань Монголын эдийн засгийг цаашид санхүүжүүлээд байх боломжийн мөнгө, санхүүгийн эх үүсвэрийг Монголын банкууд дээр төвлөрүүлэх ёстой байгаа шүү дээ. Өнөөдөр бид нар баталгаа гаргаж өгчихөөд байдаг. Тэгтэл арилжааны банкуудаас монголын бизнесийг санхүүжүүлэх хүү маань  их өндөрт байгаа.  15-20 хувь. Энд ямар ч үйлдвэрлэлийн бизнес хийх бололцоогүй байгаа. Тэгэхээр энэ даатгал гаргаж байгаагаа ашиглаад төр арилжааны банкуудаас өөдөөс нь бас юм хүсэх хэрэгтэй юм шиг байгаа юм. Жишээ нь, бусад орнуудад яг ийм даатгалаар далимдуулаад санхүүжилт хийх хүүгий нь бууруулж байсан ийм юм байгаа. Тийм учраас иргэдийн бүх хадгаламжийн хүүг Сангийн яам, Монголбанк, ялангуяа Монголбанк жилийн 10-аар хатуу тогтоогоод энэ удаад өгч болохгүй юу? Тэнд нэг их манай нийгмийн бүх иргэдийн олонхи дургүйцээд байхгүй. Том хадгаламжтай иргэд маш цөөхөн байгаа. Түрүүн тэр тоон дээр ч хэлж байсан.  5 хувь нь их том хадгаламж эзэмшигчид байдаг шүү дээ. Тэгэх юм бол Монголын эдийн засагт хэрэгтэй алхам болно. Тэгэх юм бол дараа дараагийн манай Монголын бизнес, бүх арилжаа наймаа арай бага хүүгээр санхүүжигддэг болно шүү дээ. Үйлдвэрлэл тэгэхэд л хөгжинө гэж бодоод байгаа юм. Үүнийг анхааралдаа авахгүй юу гэж хэлэх гэсэн юм. Баярлалаа.


Д.Дэмбэрэл: Баярлалаа. Гишүүд санал хэлээд байгаа нь энэ мөнгө байгаадаа бишээ. Мөнгө эргэж байгаадаа л ид шид нь байгаа шүү дээ. Үүнийг эргүүлэхгүй юм бол бидний энэ  их хадгаламжинд баталгаа гаргасны ид шид байхгүй. Энэ эргэлтийг түргэтгэмээр байна. Хоёр дахин эргэж байгааг дөрөв дахин эргүүлэх юм бол хоёр дахин эргэлтийн мөнгийг хоёр дахин нэмэгдүүлсэнтэй адилхан болно шүү дээ. Энэ саналыг ингээд Монголбанк, Сангийн яам анхаарах байхаа гэж найдаж байна. 


Ингээд гишүүд үгээ хэлж дууслаа.


Одоо санал хураалт явуулъя. 


Байнгын хороо орж ирсэн хуулийн төслийг хэлэлцье гэсэн санал оруулж ирсэн. Ийм учраас хуулийн төслийг хэлэлцье гэсэн санал хураалт явуулъя.


Санал хураалтанд  48 гишүүн оролцож,  44 гишүүн зөвшөөрч, 91.7 хувийн саналаар хуулийн төслийг хэлэлцье гэж тогтлоо. 


Нэгэнт төслийг хэлэлцье гэж тогтсон учраас хуулийн төслийг анхны хэлэлцүүлэгт бэлтгүүлэхээр Эдийн засгийн байнгын хороонд шилжүүлж байна.


Эдийн засгийн байнгын хороо үүнийг нэлээн шуурхай хэлэлцэх нь зүйтэй. 


Дараагийн хэлэлцэх асуудал. 


Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, Бүгд Найрамдах Солонгос Улсын Гадаад хэрэг, худалдааны яам хооронд солилцсон ноот бичгийг соёрхон батлах тухай хуулийн төслийн анхны хэлэлцүүлгийг явуулъя.


Уг хуулийн төслийн талаар Аюулгүй байдал, гадаад бодлогын байнгын хорооны санал, дүгнэлтийг сонсоё.


Санал, дүгнэлтийг Улсын Их Хурлын гишүүн Хаянхярваа танилцуулна. Хаянхярваа гишүүнийг индэрт урьж байна.


Д.Хаянхярваа: Улсын Их Хурлын дарга, эрхэм гишүүд ээ


Монгол Улсын Засгийн газраас 2009 оны 2 дугаар сарын 13-ны өдөр Улсын Их Хуралд өргөн мэдүүлсэн Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, БНСУ-ын Гадаад хэрэг, худалдааны яамны хооронд солилцсон ноот бичгийг соёрхон батлах тухай хуулийн төслийг Улсын Их Хурлын 2009 оны 2 дугаар сарын 20-ны өдрийн нэгдсэн хуралдаанаар хэлэлцээд төслийг анхны хэлэлцүүлэгт бэлтгүүлэхээр Аюулгүй байдал, гадаад бодлогын байнгын хороонд шилжүүлсэн билээ.


Уг хуулийн төслийг анхны хэлэлцүүлэгт бэлтгэсэн тухай асуудлыг Аюулгүй байдал, гадаад бодлогын байнгын хороо  2009 оны  2 дугаар сарын 20-ны өдрийн хуралдаанаараа хэлэлцээд дараахь санал, дүгнэлтийг Улсын Их Хурлын нэгдсэн хуралдаанд оруулж байна.


Ноот бичиг соёрхон батлах тухай хуулийн төслийн анхны хэлэлцүүлгийн үед Улсын Их Хурлын гишүүдээс зарчмын зөрүүтэй санал гараагүй бөгөөд Улсын Их Хурлын гишүүн Ганбямба хуулийн төслийг анхны хэлэлцүүлгээр батлах боломжтой гэсэн горимын санал гаргаж, Байнгын хорооны хуралдаанд оролцсон гишүүд 100 хувийн саналаар дэмжсэн болно.


Улсын Их Хурлын эрхэм гишүүд ээ


Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, БНСУ-ын Гадаад хэрэг, худалдааны яам хооронд солилцсон ноот бичгийг соёрхон батлах тухай хуулийн төслийг анхны хэлэлцүүлэгт бэлтгэсэн талаарх Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн, хуулийн төслийг анхны хэлэлцүүлгээр баталж өгөхийг та бүхнээс хүсье.


Анхаарал тавьсан явдалд баярлалаа.


Д.Дэмбэрэл: Хаянхярваа гишүүнд баярлалаа. Байнгын хорооны санал, дүгнэлтээс асуулттай гишүүд байна уу?  Асуух асуулттай гишүүн алга байна.


Ажлын хэсэгт оролцсон хүмүүс Д.Ганхуяг Гадаад харилцааны яамны Консулын  газрын захирал, Тулгаа Гадаад харилцааны яамны Гэрээ эрх зүйн газрын зөвлөх, Баярхүү Гадаад харилцааны яамны Азийн газрын  мэргэжилтэн, Ганболд Гадаад хэргийн яамны Гэрээ эрх зүйн газрын тасгийн дарга гэсэн ийм хүмүүс ажлын хэсэгт оролцож ажилласан байна.


Гишүүд асуух асуулт байхгүй бол одоо төслийг анхны хэлэлцүүлгээр нь баталъя гэсэн горимын саналыг Байнгын хороо оруулсан байна. Сая илтгэлд уншлаа. 


Санал хураалт явуулъя.


Төслийг анхны хэлэлцүүлгээр баталъя гэсэн горимын санал хураалт явуулъя.


Санал хураалтанд  51 гишүүн оролцож,  44 гишүүн зөвшөөрч, 86.3 хувийн саналаар анхны хэлэлцүүлгээр батлах нь зүйтэй гэж гишүүд үзлээ.


Одоо анхны хэлэлцүүлгээр баталъя гэсэн учраас Иргэдийн зорчих нөхцөлийг харилцан хөнгөвчлөх тухай Монгол Улсын Гадаад харилцааны яам, БНСУ-ын Гадаад хэрэг, худалдааны яам хооронд солилцсон ноот бичгийг соёрхон батлах тухай хуулийг баталъя гэсэн санал хураалт явуулъя.


Хуулийн төслийг баталъя гэсэн санал хураалт явж байна.

Санал хураалтанд  51 гишүүн оролцож,  27 гишүүн зөвшөөрч, 52.9 хувийн саналаар төсөл батлагдаж байна. Гишүүд кнопоо анхаарахгүй хаяж байна шүү. Бараг унах шахлаа. 

Нийтээрээ муу анхаарсан байна шүү.

Хууль өнөөдрөөс эхлээд дагаж мөрдөгдөнө. Энэ дээр найруулгын саналтай гишүүн байна уу?  Алга байна.

Энэ хуулийн эцсийн найруулгыг сонслоо.

Үүнээс гадна Мэргэжлийн боловсрол, сургалтын тухай хуулийн эцсийн найруулга дээр саналтай гишүүн байна уу? 

Мэргэжлийн боловсрол, сургалтын тухай хуулийн эцсийн найруулгыг сонслоо.

Боловсролын тухай хуульд нэмэлт, өөрчлөлт оруулах тухай хуулийн эцсийн найруулгын саналтай гишүүн байна уу. Алга байна.

Аж ахуйн үйл ажиллагааны тусгай зөвшөөрлийн тухай хуульд нэмэлт өөрчлөлт оруулах тухай хуулийн эцсийн найруулгад саналтай гишүүн байна уу? 

Алга байна.

Аж ахуйн нэгжийн орлогын албан татварын тухай хуульд нэмэлт, өөрчлөлт оруулах тухай хуулийн эцсийн найруулгад саналтай гишүүн байна уу? 

Алга байна.

Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн эцсийн найруулгад саналтай гишүүн байна уу? 

Эцсийн найруулгын саналтай гишүүн алга байна.

Хууль хүчингүйд тооцох тухай хуулийн эцсийн найруулгад саналтай гишүүн байна уу? 

Алга байна.

Хуулийн төсөл буцаах тухай УИХ-ын тогтоолын эцсийн найруулгад саналтай гишүүн байна уу? 

Алга байна.

Өнөөдрийн нэгдсэн хуралдаанаар хэлэлцэх асуудал дууслаа. Гишүүд та бүхэнд баярлалаа.

Үдээс хойш Байнгын хороодын хуралтай. Нэгдүгээрт, Эдийн засгийн байнгын хороо, хоёрдугаарт, Төсвийн тодотголтой холбогдуулаад Хууль зүйн байнгын хороо хуралдаж болно шүү. Байнгын хороодын ажлын цаг их шахагдаад байна. Өнөөдөр бололцоо гарч байна.

Ингээд Эдийн засгийн байнгын хороо, Хууль зүйн байнгын хороод хуралдана.

Маргаашийн Байнгын хороодын хурлын хуваарийг гарсан байгаа, гишүүд сайн хараарай.  Маргааш Байнгын хороод хуралдана.

Хуралдаан 12 цаг 20 минутад өндөрлөв.

Соронзон хальснаас хянаж буулгасан:

ХУРАЛДААНЫ ТЭМДЭГЛЭЛ

                ХӨТЛӨГЧ 





Б.НАРАНТУЯА









Д.ЦЭНДСҮРЭН
